
CIDIMU CYÀCYANGA

 Mwoyi wènù dilòòlò edi, balundà bàànyì. Ndi nè disànkà
dyà kwikala kaaba aka dilòòlò edi nè—nè kupeta dyakidila

dilenga menemene adi, bantu bônsò biikàle baswè bwà—bwà
kubwela. Bìdi bìmfikisha ku didyùmvwa bîmpè menemene.
2 Ncìvwa—ncìvwa mupetè mpùngà mukùmbàne wa kwakula,
anyì kulonga, anyì ní ncinyì cyônsò to, bwalu masangisha àànyì
ônsò mashààle adi ànu dyondopa. Pa nànku, mêmè ntu ànu
munangè kwakula. Bantu bônsò mbamanyè aci. Ngèèla meeji
nè ndi…Maman mmwambè nè mvwa mwakùle kumpàlà kwà
mêmè kwenda. Nudi bamanyè cìdì kasùmwìnù kàà kale aka
kàmba pa bwalu abu’s. Pa nànku ndi nè disànkà dyàbûngì
dyà kumanya nè Nzambì mmushintùlùle mwoyi wànyì, mu
mùshindù wà nè dyakula adi dìkaadi Bwèndè Yêyè. Nwamònu
anyì? Nè ndi muswè ànu kufwà mwikale ngààkula bwà bwalu
Bwèndè, ngìmba butùmbì Bwèndè nè ngènza cîndì ngèèla meeji
nè ncijaalàme aci.
3 Katwèna nè dîbà dyàbûngì menemene to, bwalu tudi
nè mudimu wà mèèsà à Mukalenge dilòòlò edi. Mu diisâtù
dilòòlò nekwìkalè masangisha à dilongesha, mutwìkalà mwà
kulongesha, bu Mukalenge mwà kwanyisha.
4 Mpindyewu, dilòòlò edi, ànu bwà katancì kakesè cyanàànà,
bwà tusunsa tukesè cyanàànà, Mukalenge mwà kwanyisha,
ndi njinga bwà…Cìdi ànu bu kacìyì citèkemena to, nudi
bamanyè’s, bwalu bìtu misangu yônsò…Ndi ngèèla meeji nè
Bible mmwâmbè nè: “Sùminyina mu cikondo nè pàdìku kakùyì
cikondo. Ikàlà muswè kufìla, anyì, mudìlongòlòle bwà kufìla
dyandamuna bwà ditèkemena dìdì munda mwèbè adi.” Nè
pa nànku bu mêmè mwà kufìla bujaadiki kùdì ditèkemena
dìdì dìsanganyiibwà munda mwànyì, èè, necììkalè dibènesha
kûndì bwà mêmè kunwàmbila, nènku ndi ntèkemena nè
necììkalè dibènesha kunùdì bwà kucyàkidila, nè kumanya nè ku
diitabuuja dyènù dìdi dìkùmbanangana nè cintu cìmwècìmwè
aci. Nènku ditèkemena dìmwèdìmwè dìdì munda mwànyì adi,
dìdi dìsanganyiibwa munda mwènù, nè twêtù tudi beena-mwàbò
bàà Bukalenge bwà Nzambì.
5 Mvwa nè disànkà dyà kuumvwa matàbuluja aa mamanyisha
kùdì èkèleezìyà wa ba-Méthodistes mu New Albany. Nènku
ncìvwa mupetè dyà ku Louisville to, kàdi pàmwǎpa nuvwa
badìpètè, mùvwà Mwanèètù Fleeman mutùlondele amu. Nwênù
bàdì pabwipi nè matàbuluja awu, bwelààyimù. Pàtukààyi nè
nùdìleejè pàmwè nè bânà bàà Nzambì, bwà kuleeja nè tudi ku
luseke kaayì. Tudi ku luseke lwà Mukalenge, nè tudi baswè
kwikala baleejììbwe pàmwè nè bantu Bèndè.

6 Mpindyewu, mu diisâtù dilòòlò, ànu mùvwà Mwanèètù
Neville mwâmbè, ndisangisha dyà dilongesha. Ngèèla meeji
nè bàdi munkacì mwà kwenza kàlaasà kàà dilongesha kàà
mùshindù kampàndà’s, kî mmwômò anyì, Mwanèètù Neville?
[Mwanèètù Neville ùdi wàmba nè: “Èyowà.”—Muf.] Abi’s
mbilenga be.
7 Kulongesha Dîyì kùtu misangu yônsò ànu kwìmanyika
Èkèleezìyà. Tudi nè mwoyi…“Muntu kààkwikala nè mwoyi ànu
ku dyâmpà nkààyaadì to, kàdi ku Dîyì dyônsò dìdì dìpàtukà
mukana mwà Nzambì.” Nènku mu dìndà emu tuvwa twakula
bwà mùvwà Dîyì adi kadìyi mwà kupangila, mùvwàDi nè cyà
kwenzeka.
8 Nènku paanyimà pàà bamanè kwimba, mêmè kudyàmbidila
nè: “Èè, nêngààkulè pa cinyì?” Ke kumfikilabi bwà mêmè
kudyàmbidila nè: “Mbâmbè nè: ‘Bansantu bônsò nebììkalè
nè Cìtampì pa mpàlà pààbò.’” Nwamònu anyì? Patwàfikà
kuntwaku, bansantu bônsò nebììkalè nè Cìtampì pa mpàlà
pààbò.
9 Ke mêmè kudyàmbidila, dilòòlò edi nè, ndi mufwànyìne
kubala katùpà kakesè kàà Mufùndù mu Bible, mwaba
kampàndà kaaba aka, nè, lwà mu Èvànjeelìyò mwàmwa.
Nènku Yesù, paanyimà pàà Yêyè mumanè kujikija dyakula,
kwambaYè nè: “Leelù ewu, nè, mêyì aa ǔdì.”
10 Mpindyewu, Kilistò, ku cibangidilu Cyèndè, cyà ntwàdijilu
wa mudimu Wèndè wà bwambi; wàkalediibwa, mu bushùwà
bwà bwalu, pa buloba apa, Mwânà wa Nzambì. Wàkalediibwa,
Yesù Mukalenge, nè pashììshe paanyimà pàà matùkù
mwandamukùlù, à ditengudiibwa Dyèndè, Wàkapèèbwa,
mpindyewu, Wàkalediibwa, Kilistò Mukalenge, èyowà’s wè, nè
wàkapèèbwa Dînà dyà Yesù. Yesù dìvwa “Dînà Dyèndè difìla.”
Kilistò cìvwa “mwânzù Wèndè” wà cyàkadìYe aci. Yêyè ùvwa
Kilistò, Mwela maanyì wa Nzambì, pààkalediibwàYe.
11 Nènku mpindyewu, bu mùdìbi bimanya nè disangisha dyà
mèèsà à Mukalenge pa ciibidilu dìtu dìnenga kakesè ndambù,
nè ncyêna muswè kwakula ntàntà mupìtèpìte bule to, kàdi ànu
ndambù mukùmbàne bwà dyà dîmpè, patùdì tuumvwa Nyumà
wa Nzambì ùbwela munkacì mwètù, bwà twamònakù mwà
kwenza ma—masangisha.
12 Mpindyewu vùlukààyi masangisha makwàbò ônsò àdì
mamanyìshììbwe awu, matàbuluja myaba yônsò, babèèdì nè bàdì
mu lukèngelu. Yêyè ùvwa ànu mwakule naanyì bwà bwalu abu,
ùvwa mukùmbùle dîkù kampàndà kùkaadi cikondo kampàndà,
kùvwà mwânà wa balùme kampàndà, mukwàta kùdì dyabùlù,
kàdi baswè bwà kusùngidiibwayè. Mpindyewu, Bible mmwâmbè
bwà—bwà twêtù kudìsanga pàmwè nè kusambidila bantu aba.
13 Nudi bamanyè’s, dîbà adi, kùdi inǎbànzà mutekète
kampàndà—kampàndà dînà dyèndè Georgie Carter uvwa

mwondòpììbwe, ku cìkèènà-kumòna, kaa, kùkaadi bidimu
byàbûngì. Nènku wàkapàtudiibwa mu bulààlu bwà dìsaamà
dyà cyâdì; mwàkadìye mulààdika munda mwà bidimu
mwandamukùlù nè ngondo citèèmà, kàvwakù mene mubììke
mu bulààlu amu to. Nènku mvwa…mêmè kuya kuntwaku
bwà kamusambidila. Nènku ndi…Nudi bamanyè bwalu abu’s,
mùvwà taatù nè maamù kabàyì biitàbùùje dyondopa dyà kùdì
Nzambì to, nènku ncìvwa mwakidila bîmpè menemene to. Kàdi
nsongààkàjì awu ùvwa muswè kwondopiibwa.
14 Pashììshe dîngà ditùkù, lwà kwà Mwanèètù Wright kwàka,
mvwa kuntwaku ngènza mudimu wà—wà dibàtiiza, nènku
nsongààkàjì awu kujingayè bwà kubàtijiibwa. Kàdi kàvwa mwà
kupàtuka mu bulààlù to, mu bushùwà bwà bwalu. Kàvwa
mupàtùkemù to munda mwà bidimu mwandamukùlù anyì
citèèmà.
15 Nènku mvwa munkacì mwà kusambila mu cipèèlà amu,
anyì mu meetu. Nènku Mwanèètù wa bakàjì Wright kwelayè
ngonga bwà twêtù kulwa ku didyà dyà dilòòlò. Nènku
mvwa ànu munkacì mwà kusambila bikolè, nè Bwikadi
bwà Mukalenge wetù Yesù bùvwa pabwîpì menemene, mu
mùshindù wà nè ncìvwa mutàbàlèèle nè ngonga ùvwa ùdila
to. Nènku kwîsù kukaavwa kwènda kùfììka. Ke mêmè kumòna
Bukênkè bùkenkesha lwà mu cipuka cyà micì yà tumuma twà
mbèèlebeelè, nè bwàmba nè: “Nda ku njila wa kwà ba-Carter.”
16 Mwanèètù Wright, wêwè uvwa naanyì’s. [Mwanèètù George
Wright ùdi wàmba nè: “Èyowà’s, mukalenge.”—Muf.] Nènku
patwàkafikà kuntwaku, ànu menemene mùvwà cìkèènà-
kumòna aci cyâmbè, mùshindù awu ngùvwàbi byenzèke. Ke
Georgie kwondopiibwayè pa cibànzà, kuumukila kwàkadìye
mu lutàtu bidimu citèèmà nè ngondo mwandamukùlù, kàyì
mutentèmùkekù mu bulààlu amu to. Nènku yêyè kacya kàtukù
mwânjì kwalukila mu bulaalu amu to, bwà ku dyànyì dimanya,
ànu yêyè mupete cimpumpu anyì cintu kampàndà, too nè
mpindyewu.
17 Kàdi ndi mûmvwe nè ùdi ùsaama bikolè byà menemene.
Patùvwà twenza disangisha adi kwà Mwanèètù Wright
ewu, kumpàlà kwà mêmè kuumuka kuya dyàmwàmwà dyà
mbû, mwânà wa bakàjì awu ùvwa kuntwaku. Nènku mvwa
mwà…Mêmè kwambila Mwanèètù Wright, paanyimà pàà yêyè
mumanè kuumuka, cintu kampàndà mu Nyumà wa Mukalenge
kutùngùnuka nè kunsàka bwà mêmè kuya kùdì Georgie. Nènku
mpindyewu ndi ngùmvwa nè ùdi mu citùpà cyà ndekeelu cyà
kànsêrè mu dibèèle. Nè yêyè ùkaavwa mulekèle, bwà kufwà, nè
ùvwa nè cyà kutùngunuka nè kwitaba lufù lwèndè.
18 Nènku bǎmbè nè mmûmvwe nè ndi mwalùkìle, nè,
mwoyi wèndè mukesè awu wùbèneshiibwè, mmupàtùke mu
bulààlu amu, nè mwâmbè…mwitàbùùje nè mmufwànyìne

kwondopiibwa mpindyewu. Pa nànku aci’s ndiitabuuja
dyàbûngì, ndi…bwà kwitabuuja nè—nè Nzambì neǔmvwè
masambila à bantu bàà cifwàkà. Pa nànku ndi—ndi—ndi
munangè Georgie, bu mwanèètù wa bakàjì. Nè ndi muswè bwà
wêwè kudìsanga naanyì mu disambila, bwà Nzambì wàlama
mwoyi wèndè. Ndi…bu Yêyè ànu mwà kungambila cyà dyamba
mpindyewu pangààfikàku.
19 Bakwàbò bààbûngì menemene. Mukalenge Wiseheart,
Mwanèètù Jim Wiseheart uvwa nè ciibidilu cyà kulwa kaaba
aka awu, mwânà wa balùme wa mwanààbò ùdi kuntu kwàka
mu lùpìtaadì. Mmufùme ku dibììkila, mwikale nè dìsaamà dyà
Hodgkin. Adi’s ndibì kutàmba kànsêrè, nudi bamanyè’s.
20 Nènku tuvwa nè dyà bwena adi dyondòpììbwe, ànu
mwab’ewu mu tabernacle emu, matùkù mashààle aa. Nudi
bavùlùke, nsongààkàjì wa citende awu, uvwa ngàngàbukà
mupèèshe matùkù makùmi àsàtù bwà kwikalaye nè mwoyi;
ùvwa mulongi wa mu tùlaasà tutùmbùke kaaba aka. Ke
mamwěndè kulwayè è kufila mwoyi wèndè kùdì Kilistò nè
kubàtijiibwayè, nè nsongààkàjì awu, pèndè. Ke kwambabò
nè: “Musokòkaayi bwalu abu, kanùmumanyìshì nè lufù lùdi
pambidi pèndè to.” Kàdi kumpàlà kwà cyôcì aci, pâmvwà ngènda
mpweka nè mulongo mwab’ewu, mu dìndà adi, Nyumà Mwîmpè
kumupyà, ùvwa mumanyè cìvwàye mwênzè, nè bikwàbò. Ke
kwondopiibwayè pa cibànzà, mu mùshindù wà kabàyikù nànsha
mwà kupeta katòbà kààdì to. Nènku aci’s nkukaadi bidimu bu
bìbìdì anyì bìsàtù nànku. Ke mêmè kutuutakeena nè mwânà
wa bakàjì awu, kùkaadi bu cidimu cijimà nànku awu. Ngèèla
meeji nè ùdi ku dibàkà mpindyewu nè mubidi tumatuma, kacya
kabàtukù badìmòne kàbìdì to.
21 Mpindyewu, Nzambì ùdi mwà kwondopa dìsaamà dyà
Hodgkin. Kabyèna nè cìdìbi bìshintulula to. “Mêmè ndi
Mukalenge udi wondopa màsaamà èbè ônsò.” Pa nànku
twàkulààyikù Nendè, katancì kakesè, bwà…bwà bwalu bwà
babèèdì, nè bwà ditùngunuka dyà mudimu.
22 Mpindyewu, Taatù wa mu Dyulu wa musàngeelu, bu
mutùdì badìsangìshe kaaba aka mu kaaba kakesè kalenga aka,
pàmwǎpa kakàyì kalenga kàà menemene to ku mêsù kwètù eku,
bwà kutàngila, kàdi, Taatù, tudi tudyùmvwa menemene kwètù
kumbèlu mwab’ewu, bamanyè ànu nè Wêwè udi mutùbènèshe
misangu bûngiyì. Ndi ndyùmvwa, mu kaaba kakesè aka,
bu Yakòbò, dilòòlò adi, paanyimà pàà mumanè kunyeema
mwanààbò; kupetayè cìkèènà-kumòna, kumòna Banjèlò bàà
Nzambì bàbànda bàpweka ku cibàndilu; wàkakùngwija mabwe
awu pàmwè è kwamba nè: “Ewu n’nzùbu wa Mukalenge.” Taatù,
ndi ndòmba bwà Ùbeneshèku aba bàdì badìsangìshe mu nzùbu
wa Mukalenge emu, dilòòlò edi, ku Betèlà.
23 Tèèlejààku masambila ètù bwà aba bàdì bàsaamà;

nsongààlùmè mukwàcììbwe kùdì démon udi munkacì mwà
kukùmbula mwanèètù wa balùme awu.
24 Nènku tudi tulòmba bwà Georgie mwânà awu,
Mukalenge. Nzambì, kwìtabikù bwà lufù lùmuminè to.
Wêwè’s ngwakamupàndisha, kùkaadi bidimu dikùmi nè bìbìdì,
dikùmi nè bìnaayi mpindyewu, nènku ndi ndòmba bwà Wêwè
kutùngunuka. Wêwè Udi mufwànyìne kuumusha dìsaamà dyà
cyâdì adi munda mwèndè, udi mwà kuumusha kànsêrè aku mu
yêyè. Wêwè udi Nzambì. Nè tudi baKunangè, Taatù, nè tudi
tulòmba cyôcì eci nè diitabuuja dyà kadìyì dìnyungishiibwa.
25 Nènku mu lùpìtaadì amu, nsongààlùmè wa citende awu,
mùsàlaayì wa citende awu mmulààlemù, ùpùnga nè lufù,
ditèkemena dyônsò dimanè kuya. Kàdi, Taatù, mùvwa mmu
dîbà dyà mùshindù awu adi, paWàkaakulà nè Pôlò, kwamba
nè: “Ikàlà nè dikima, Pôlò.” Akùlàku cyàkàbìdì, Mukalenge.
Ndi ndòmba bwà Wêwè kupàndisha mwoyi wà mwânà wa
balùme ewu. Enzàku nànku. Swâkù bwà yêyè kàfùku to,
Mukalenge. Swâkù bwà ìkalè nè mwoyi, bwà butùmbì bwà
Nzambì bùtwadiibwè mu mwoyi wèndè.
26 Tùkwàcìshèku, dilòòlò edi, mpindyewu mu disangisha edi.
Tùfwìlèku luse ku mpèkaatù yètù. Katùyì bamanyè dîyì nànsha
dìmwè dyà kwamba to, tudi tuKulàmbula bintu byônsò, nè
pashììshe tulòmba bwà butùmbi abu bwìkalè Kûdì, bwalu tudi
tulòmba nùnku mu Dînà dyà Yesù, Mwânà Webè. Amen.
27 Mpindyewu, mêmè ntu munangè kwakula ànu bwà Ewu
utùdì tukuukwila kaaba aka, Mukalenge Yesù. Yêyè mmwîmpè
be kutùdì, nè twêtù bônsò tudi baMunangè. Ndi mutwìshììbwe,
dilòòlò edi nè, ncifwànyìne kwikala cyà mu ndòndò menemene
wa myoyi yètù, bwà kumanya nè Yêyè ùvwa munkacì mwètù,
bu twêtù ànu mwà kuMumòna. Kàdi Yêyè ùdi kaaba aka,
nênnùjaadìkìlè cyôcì aci. Bwà nè Nyumà Wendè udi ûja buloba,
mbû, nè dyulu awu, ùdi mu dìbàlaasà edi pàmwè neetù dilòòlò
edi. Nè Yêyè—Yêyè, twêtù…Disaamuna dyètù dìdi diitàbììbwe
ku mêsù Kwèndè, nè Yêyè ùtu munangè kukuukudiibwa.
28 Mpindyewu bwà meeji makesè à nshìndameenu, pa nè mbwà
cinyì tudi kaaba aka. Nzùbu wa Nzambì nnzùbu wa dilongolwela
bilèmà. Mikenji yìdi yìpàtukila mu nzùbu wa Nzambì.
29 Nènku ndi ngèèla meeji nè, mu cikondo citùdì nè mwoyi
eci, nè nangànangà mu mêbà à mîdimà aa, paanyimà pàà
mêmè mumanè kuya nè ntàngila matùnga ônsò, kùdi ditèkemena
ànu dìmwèpelè dîndìku mwà kumòna dishààle, nè aci n’Dilwa
diibîdì dyà Mukalenge Yesù. Nè Yêyè ùdi mutwìshììbwe ànu bwà
kulwa, ànu mùvwàYe kaaba aka musangu wà kumpàlà amu. Ndi
ncììtabuuja nè mwoyi wànyì wônsò, nè mwoyi wànyì wônsò.
30 Bwalu, Dîyì Dyèndè, mutwǎmònu mu dìndà emu amu,
dìdi nè cyà kuula. Cìdi mmeeji à Nzambì maleejììbwe patòòke
ku Dîyì Dyèndè, nè mavwijììbwe bwalu bulelèlà. Tuvwa nè

cyena-bwalu mu dìndà emu, bwà bàmwè bàà ku beenyi nè:
“Ku cibangidilu kwàkadi Dîyì, nè Dîyì dyàkadi nè Nzambì, nè
Dîyì dyàkadi Nzambì.” Mpindyewu, Dîyì dìvwa cibangidilu.
Kàdi kumpàlà kwà kwikalaDì Dîyì; Dîyì kampàndà—kampàndà
mmeeji mamwènèshììbwe. Bìvwa bìkèngela bwà Nzambì
kuDyèlela meeji kumpàlà kwà kucìvwijaYè Dîyì kampàndà.
Pashììshe kwakulaYè Dîyì, nè Dyôdì kudìvwija dyà bàlenga nè
byanza.
31 Mpindyewu, Yêyè umweùmwè wâkatùma Mukalenge Yesù
pànwǎpa awu, ku Dîyì Dyèndè dyakula, Dyàkavwijibwa dyà
bàlenga nè byanza nè kulwaDì Mwânà wa Nzambì; kufwà, bu
uvwa kàyì mwenzè bwalu bwà bantu bapììle, bwà kutùpikula
kutwàluja ku bwobùmwè nè Nzambì. Bwà twâfwànyina twêtù,
bàvwà musangu kampàndà beenyi kùdì Nzambì, twâmònakù
mpindyewu mwà kuseemejiibwa pabwîpì nè Nzambì, ku
mulàmbù wà Mashi à Mwânà mwakàne wa Nzambì. Ànu
bulelèlà mwàkalwà Yesù musangu wà kumpàlà amu, bu
Mupikudi amu, Ùlwalwa musangu mwibîdì bu Mubàki. Yêyè—
Yêyè—Yêyè ùlwalwa.
32 Kàdi, nànsha nànku, misangu yàbûngì tutu tudyàmbidila
nè: “Èè, kùdì…Kaa, s’kùkaadi kwenzè ntàntà mule.
Nè tutu badyambìdìle nùnku munda mwà bidimu.” S’ke
cyàkadyàmbidilàbo kumpàlà kwà Dilwa Dyèndè dyà dyàmbedi.
Nènku mbenzèjììbwe bwà kwela meeji àmwèàmwè awu ku
Dilwa diibîdì. Bwalu, Bible mmwambè nè bàvwa mwà kwamba
nè: “Kakwèna dishììlangana nànsha dikesè kutàmba cikondo
cìvwà baatatwětù bààkalààlà tulù mu lufù aci to.” Kàdi mmu
dîbà dyûdì kùyì welela meeji adi, mmwènzekàbi. Mpindyewu
mbujitu butwìmikila…
33 Mu Àmèrikè, bu beena Kilistò bàà cyena Àmèrikè, Nzambì
neàtùlombè byàbûngì ku byanza byètù, bwalu tudi nè Bukênkè
bulelèlà bwà Èvànjeelìyò kàdi tupangila bwà kukwàta naaBù
mudimu bu mùvwàbi bìkèngela bwà twêtù kucyènza amu. Pa
nànku, dilòòlò edi, ndi muswè kwakula nè mwena Kilistò, pa
bìdì bìtàngilà mùshindù wûdì mwà kubungamija cikondo cyà
kanyinganyinga bwèbè wêwè; nè mûdì mufwànyìne kwikala
mukàngila pambèlu kakùyì mpatà to, kùyì mu bwobùmwè nè
Kilistò to, ku dyenza dyà disungula dibì.
34 Mpindyewu, bintu ebi mbipapàkàne ndambù. Kàdi’s bìdi
bìkèngela bwà kukolabì, ku musangu nè ku musangu, bwà—bwà
kutùfikisha ku dyanyisha Mukalenge Yesù.
35 Mwanèètù kampàndà mmutwìlàngàne naanyì, leelù
ewu, pâmvwà munkacì mwà kupàtuka apu, è kwambayè
nè: “Mwanèètù Branham…” Lutàtù lwà myandà yà mpetu
mmitàcìshe mwoyi wèndè. Yêyè nè: “Paanyimà pàà bamanè
kuumvwa bwalu bwà bantu bakwàte nè byà luse bàà mu Inde
abu, nè bikwàbò,” yêyè nè, “kàdi nànsha nànku musangu

wônsò…” Yêyè nè: “Ndi nè bukolè bwà mubidi, nè, kàdi bintu
byônsò ebi bìdi misangu yônsò ànu bìncyòkesha.”
36 Mêmè nè: “‘Mwânà wa balùme yônsò udi ulwa kùdì Nzambì
ùdi nè cyà kunyookiibwa kùdì Nzambì.’”
37 Muntu nè muntu, tudi ànu nè cyà kuteeciibwa; mfimbù wa
Nzambì mmutwàmbika pambidi, nànsha tumwèka bu katùyì
benze bwalu to. Nzambì ùdi wènza nànku bwà kujaadika nè
twêtù tudi bânà. “Aba bàdì kabàyì mwà kutwàla dinyooka
mbânà balela mu masandi,” anyì kî mbânà balelèlà bàà Nzambì
to. Kàdi mulùme awu anyì mukàjì udi mwà kutwàla nè kwitaba
dyediibwa dyà mfimbù awu, nè bintu byônsò byènda bibì,
ùtùngunuka ànu nè kujuula mêsù kwamba nè: “Mukalenge, ndi
muKunangè,” ke yêyè awu. Mbwena kwamba nè: “Ewu—ewu
udi ukolesha mwoyi too nè ku ndekeelu, yêyè umwèumwè awu
neàsungidiibwè.” Mpindyewu, ndi munangè aci, kàdi nwênù?
38 “Kàdi bamanyè eci nè, dikènga dinène dìdi dìtwàla
lutùùlù; lutùùlù lùdi lùtwàla ditèkemena; ditèkemena kadyèna
dìfwìsha bundù to.” Ki bwalu mbwôbù abu’s. Nwamònu
anyì? “Makèngeshiibwa àdi àtwàla lutùùlù.” Ikàlà nè lutùùlù.
“Nè ditèkemena kadìtu dìfwìsha bundù to.” Nènku tudi nè
ditèkemena, dilòòlò edi. Mu makèngeshiibwa ètù ônsò, nànsha
nànku, dìdi dìkwàcisha. Makèngeshiibwa àdi àtùvwija nè
lutùùlù, bindìle Dilwa dyà Mukalenge.
39 “PààbuuludiibwàYe mu Dyulu bwà musangu mwibîdì, mu
butùmbi nè bunême, mbû neàpatulè bafwè bèndè. Mibidi yà
yìbola yà bàdì balààle tulù, mu Yêyè abu, neyìshintulukè nè
yìvwijiibwa mifwànàngàne nè mubidi Wèndè Yêyè mwinè wà
butùmbi awu, mùdìYe nè bukolè bwà kuvwija bintu byônsò ku
bukòòkeshi Bwèndè Yêyè mwinè.” Nènku tudi cinyì dilòòlò edi,
ànu kwikala beena Kilistò bàà disànkà, tucyònkomoka, bindìle
ditùkù dinène dyà Dilwa dyà Mukalenge adi.

Yesù, apa, ngwàkula cyàkàbìdì pa Dîyì.
40 Kwěnjì katancì, kwàkadi mwanèètù wa balùme kampàndà
munanga mulwè bwà kummòna mu katancì kakesè emu, ùdi
mwà kwikala mu nzùbu emu mpindyewu, Ncyêna mumumòne
to, kàdi kwambayè nè: “Mwanèètù Branham, ndi ngàànyisha
Dîyì.” Ke cyôcì aci’s, Dîyì! Dîyì ndijaadìkììbwe. Ncintu cìdì…
Kwêna mwà kwikala nè diitabuuja ànu pa cintu kampàndà
cìdì muntu kampàndà mwambe to. Cìdi nè cyà kwikala nè
cishìmikidi. Kàdi cishìmikidi cikwàbò cìvwà mwà kwikala
cinène kutàmba Dîyì dyà Nzambì ncinyì? Pààjìmina, maulu ônsò
nè buloba, kàdi Dîyì Dyèndè kadyèna ànu nè ndekeelu to ànu
mùdì Cyendèlèèlè amu. NeDìtungunukè ànu nè kuya kumpàlà,
kashidi Nedììkalè dìmwèdìmwè adi. Mònaayi, Yesù…
41 Mùdìbi bìkèngela bwà twêtù kulwijakaja mpindyewu mene
ku cyena-bwalu eci, bwà mudimu wà mèèsà à Mukalenge.
Nènku’s ke cyètù citùpà ncyôcì aci. Mulùme yônsò mpindyewu,

nè mukàjì, mwânà wa balùme anyì wa bakàjì, udi usòka
Dînà dyà Yesù awu, longòlòlaayi myoyi yènù mpindyewu, bwà
kudìlongolola bwà mèèsà à Mukalenge. Kaa, s’ncintu cilenga be.
Nzambì wàkamba, Yesù Kilistò wàkamba nè: “Nwênù…Ewu
udi udyà mubidi Wànyì, ùnwa Mashi Àànyì, ùdi nè Mwoyi wà
kashidi, nè Mêmè nêmmujuulè ku ditùkù dyà ndekeelu. Kàdi
ewu udi kàyì ùdya to, kêna Naanyì mu bwobùmwè to. Nè ewu
udi udyà nè ùnwa kàyì mukùmbànyìne to, ùdyadya nè ùnwa
dipììla dyèndè yêyè mwinè.” Cikondo kaayìpu’s wè! Mpindyewu
tudìlongòlòlààyi bwà bwalu bunène, bwà butùmbi ebu, mu
katancì kakesè emu. Cìmwè cyà ku byà bitàmbe bunène, ngèèla
meeji, bitùdì naabì mu tabernacle emu, ndilòòlò dyà mèèsà à
Mukalenge.
42 Mpindyewu, mu matùkù à ntwàdijilu à mudimu wà bwambi
wà Mukalenge wetù panwapa, Wàkabwela mu Kaapènùmà,
ngèèla meeji, cyàkàbìdì. “Nè Yêyè kusòmba panshì, mu
dyà Nsabatu, mu ntempèlù. Ke mwambi wa mu ntempèlù
kuMupèèsha mukàndà muvùnga awu bwà kubala.”
43 Bu nwênù mwà kumòna, tudi nè bìmwè byà ku bilèlè
bìmwèbìmwè abi. Yesù, Yêyè ùvwa mwà kubala Mifùndu,
pashììshe kushìndamijila dilongesha Dyèndè pa Mifùndu. Mîngà
misangu bìvwa bìbèngangana nè cìvwà beena Yudà bèèla meeji
nè mmùvwàbi, kàdi, nànsha nànku, nganyì udikù mwà—nganyì
udikù mwà kuMufùnda? Yêyè ùvwa Mukalenge wa Butùmbi.
44 Nènku Yêyè kubala Mwômò amu mwaba wàkambà Yeshààyì
nè:

Yêyè mmungeele maanyì bwà kuyiisha cidimu cyà
ngâsà cyà Mukalenge.

45 Nè pashììshe pààkenzàYe nànku, Wàkaùbwikila, nè kuvùnga
mukàndà muvùnga awu, nè kuwùtèèka panshì; kukùdimuka
kùvwa bantu, nè kwamba nè:

Ditùkù edi dîyì edi ndyûle kumpàlà kwènù.
46 Mpindyewu, Yeshààyì, bidimu nkàmà yàbûngì, pàmwǎpa
ùkaadi pankacì pàà bidimu nkàmà yìtaanu nè nkàmà
mwandamukùlù kumpàlà kwà cyôcì eci, ùvwa mwambè
cipròfetà ku disonsodiibwa, nè Kilistò, pààlwàYe, Yêyè ùvwa
mufwànyìne kwikala mwela maanyì “bwà kuyiisha cidimu cyà
ngâsà cyà Mukalenge.” Dîbà adi bìvwa bìkèngela kulwacì ànu
menemene mùshindù awu, bwalu Nzambì, ku mupròfetà Wendè,
ùkaavwa mwakule Dîyì Dyèndè, nè Dîyì Dyèndè dìdi nè cyà
kwenzeka.
47 Bu mutwǎmònu mu dìndà emu, pa Yeshààyì, nè bantu…
Nànsha mùvwà Yesù mwenzè byenzedi byàbûngì byà bukolè
kumpàlà kwàbò amu, nànsha nànku, kabàvwa mwà kwitabuuja
to, bwalu Yeshààyì wàkamba nè: “Nganyì udi mwitàbùje
mulubù wètù? Nkùdì nganyì kùdìku dibòkò dyà Mukalenge
dibuulùdììbwe?” Yêyè kwamba nè: “Bàdi nè macì kàdi kabàyì

mwà kuumvwa to, nè bàdi nè mêsù kàdi kabàyì mwà kumòna to.
Nè bwà bààfwànyinakù kukùdimuna mucìma.” Bwalu Yeshààyì
wàkamba nànku, dîbà adi bantu kabàvwa mwà kuumvwa
bishìmà nè bikwàbò bìvwà Yesù wènza kumpàlà kwàbò abi to.
Nudi bamanyè nè, cipròfetà cìmwècìmwè aci…?
48 Mònaayi nè, cipròfetà cìdi cìdyàmbulula. Nuvwakù
bamanyè nè Mêyì à Nzambì àtu ènzuluka, àbwela mu
bipungu anyì? Cileejilu, musangu kampàndà mu Mifùndu,
ngâkabala mwaba awu, nè mvwa nteeta bwà kwangata mêyì
à kumpengà kwà dibèji, mu Bible mujimà amu, mwaba
wùdìci cyambè mu Yes-…mu Maatààyì, nshapìtà mwi2,
mwaba, anyì nshapìtà wa 1, ngèèla meeji, wàkamba, mwaba
wàkuujiibwàwu kùdì Mukalenge awu, kùdì mupròfetà nè:
“Ngààkabììkila Mwan’Àànyì pambèlù pàà Èjiipìtù,” wàkula
bwà Yesù mwikàle mubììkìdììbwe bwà kupàtuka mu Èjiipìtù.
Cyàkatèèdiibwa kàbìdì, pààkabììkilà Nzambì Izàlèèlà bwà
kupàtuka, bwalu Izàlèèlà ùvwa mwan’Èndè. Nè Mufùndu
wùvwàbo…uvwa Maatààyì ùleedilakù awu, ùvwa m’Mufùndu
mwinè mùvwàYe wùbììkila mwan’Èndè, Izàlèèlà, pambèlu
pàà Èjiipìtù, Wàkabììkila kàbìdì Mwan’Èndè, Yesù awu, bwà
kupàtuka mu Èjiipìtù. Nwamònu anyì?
49 Nènku Mifùndu eyi, dilòòlò edi, yitùdì tubala Mwômò emu
eyi, mmyûle cyàkàbìdì mu matùkù à bàà Bisàmbà byà bendè.
“Bàdi nè mêsù kàdi kabèèna mwà kumòna to. Bàdi nè macì kàdi
kabèèna mwà kuumvwa to.” Nè Nzambì ùdi wènza bishìmà nè
bimanyinu nè maalu à kukèma, nè bantu bàdi ànu bàbwita mêsù
ku bwalu abu, bwalu cipròfetà cìvwa cyâmbè nè bìvwa mwà
kwikala nànku.
50 Mpindyewu, Yesù ùvwa mwamba mu cipròfetà, kùdì
Yeshààyì nè: “ùvwa mwà kuyiisha cidimu cyà ngâsà.” Ke citùdì
baswè kwakwilapù, dilòòlò edi, mpindyewu. Mpindyewu, cidimu
cyà ngâsà, cìvwa ng’eci, nè, mu cikondo cyà pankacì pàà
bidimu bûngì kampàndà, cidimu cyà ngâsà mmùdì cidimu aci
cìbììkidiibwa, mu Mifùndu yà Kale nè: “cidimu cyà cyanga.”
Cìvwa cìlwa ku byônsò…Ngèèla meeji nè cìvwa anyì…Bidimu
mwandamutekète byônsò bìvwa cidimu cyà cyanga.
51 Nènku bidimu mwandamutekète byônsò bàvwa bàlekela
buloba bwìkisha. Kabàvwa bàkùnamù bimuma to, anyì
nànsha…bàkùna byà pa madimi to. Bààlekela byà pa madimi
byàbò, mu budimi, bìkisha, bidimu mwandamutekète byônsò;
nènku mu ciinè cikondo aci cìvwa cyanga.
52 Nè musangu wônsò wùvwàku mupika kampàndà
musùmbìshììbwa, anyì mwena Ebèlù kampàndà, muntu ùvwa
musùmbìshe bânà bèndè ku bupika…
53 Mpindyewu, aci’s cìdi cyùmvwika bu cintu cyà cyènza
bwôwà, kàdi mvwa mwimàne kùkaadi ndambù wa malòòlò
nè mutàngìle cintu cìmwècìmwè aci cyènzeka. Pàvwà, balùme

mwà kutwàla bânà bààbò bàà bakàjì, nsongààkàjì, bàbàtèèka
mu cisalu cyà bapika, nè bàbàvùùla bilàmbà, nè bàbàsùmbisha
bu bapika. Umwe wa ku balùmyànà bàvwàmu abu, kî mmu
wètù musùmbà to, kàdi bàvwà badìsange neetù kuntwaku,
kusùmbayè nsongààkàjì mulenga, bwà ndola makùmi àsàtù
nè yìtaanu, nè kupeta mu—mufùndu kùdì mikenji, ànu mûdì
upeta mukàndà wà bwena-cintu bwà kàshinyì amu. Bàmwè
bàbàsùmbisha ku ndola dikùmi. Bàmwè bàbàfìla ànu ku bitupù.
Nè mùshindù wùdìbi nè, mu mwaba kanà wônsò mùdì Dînà dyà
Yesù Kilistò kadìyì dineemeka to, bantu nè bakàjì bàdi bàlwa
ànu nyama yètù eyi.
54 Nè mushindu mwinè wùvwabi bìkèngela bwà twêtù
kutùmbisha Nzambì bwà ditùnga ditùdì basòmbèlemù edi,
bwà nsòmbelu mulenga nè bikwàbò. Mbyà bundù be mutùdì
twenza bintu bitùdì naabì, budìshikaminyi bwà Nzambì.
55 Mpindyewu, bàvwa mwà kusùmbisha mupika. Dîbà adi
mwânà wa bakàjì ewu—ewu, mpindyewu, ùdi mwà kupàtuka nè
kwikala mukàjì, anyì ùdi mwà kwikala musadidi mukàjì. Bàdi
bàmusùmbisha; bàtàngila mênù èndè awu, bàmòna mùdìye nè
dikàndà, ní ùdi mwà kwenza mudimu anyì to, anyì ní udi virgò
anyì to, nè bikwàbò. Nènku udi mwà kubàsùmba, kupeta bûngì
bwônsò bûdì muswè abu, bûngì bwônsò bûdì mwà kukùba abu,
bûngì bwônsò bûdì mwà kufucila mfrangà abu.
56 Nènku, mpindyewu, cintu cìmwècìmwè aci cìvwa mu
matùkù à Mukalenge, pàvwàbo mwà kwangata mupika nè
kumusùmbisha. Pashììshe, bidimu mwandamutekète byônsò
kùvwa cidimu cyà cyanga cìvwà cìlwa. Mpindyewu, eci cìvwa
ncikondo cinène, nè cìdi nè dyumvwija dinène kùdì bantu bàà
leelù ewu. Cikondo cinène!
57 Mpindyewu, bapika bàvwa bafwànyìne kwikala mu budimi,
anyì kwônsò kùvwàbo aku, ku mudimu, nè pashììshe pàmwǎpa
bakònàme mwînshì mwà bujitu bwà mfùmù wa mudimu, mwena
cintu awu. Nè yêyè ùvwa mukalenge mujimà nè mfùmù kumutù
kwàbò, bwalu ùvwa nè mikàndà yìvwà yìleeja nè mupika ewu
ùvwa wendè. Ùvwa mwà kumwenzeja bu kàbalù, anyì cyônsò
cìvwàye muswè aci. Ùvwa mupika wendè.
58 Kàdi, dîbà adi, mu bidimu mwandamutekète byônsò,
cìvwa mmukenji wà Nzambì, bwà nè kùvwa cidimu cyà
cyanga. Nènku pàvwà cidimu cyà cyanga eci cìlwa, dîbà adi
mwakwidi ùvwa ùnyùnguluka ditùnga dijimà, mwikàle wèla
mpungi, nè mupika yônsò uvwa musùmbììbwe ku mushinga
kampàndà, nè mulwè musadidi, ùvwa ùpèèshiibwa dyêsè
dyà kuvwijiibwa mudìshikàmìne, wàlukila kàbìdì kumbèlu,
wàlukila kùdì bananga bèndè. Ùvwa mupikùdììbwè, ku ngâsà.
Kabìvwa bìkèngela bwà kufùtayè cintu nànsha cìmwè to.
Bananga Bendè kabàvwa nè cyà kufuta cintu nànsha cìmwè to.
Cìvwa ncyenzedi cyà Nzambì. Ncimfwànyì cilenga kaayìpu’s wè!

59 Leelù ewu, nè balùme nè bakàjì, mu ditùngà dyètù nè myaba
mikwàbò yônsò, mbadìsùmbìshe bwà kwenza mpèkaatù, bànwa
maalà, bànàya twartà twà mfrangà, bàpìcisha dîbà mu dinwà
dyà maalà, bènza bintu bìvwà kabìyì bìkèngela bwà kwenzabò
to, kàdi bàlwa bapika kùdì dyabùlù. Bàmwè…
60 Mvwa mutwìlàngàne nè nsongààkàjì kampàndà wa
citende, mwab’ewu ànu àbìdì àdì panshì aa. Yêyè kwamba
nè: “Mwanèètù Branham, ndi mufwànyìne kufìla cintu kanà
cyônsò bu mêmè ànu mwà kukòsa lukànù lwà wìskî elu.”
Yêyè nè: “Ngâkabanga pâncìvwà mwânà mutekète, mvwa
ngèndakana nè mwânà wa balùme kampàndà uvwa unwà maalà.
Twêtù kubanga kusambakaja maalà, ke mêmè kulwa mupika
mupwàngàne wawù. Mêmè ncìyì naawù to,” mwàkambàye, “ndi
ànu ntomboka. Bu mêmè ànu mwà kutàpulukaku naawù!”
61 Mêmè nè: “Kwêna mwà kudyènzelacì wêwè mwinè to, kàdi
ndi mumanyè Kampàndà Udi mwà kukucìbwilacì. Mukalenge
Yesù Kilistò mmulwè bwà kukushìya mudìshikàmìne.”
62 Mpindyewu, bu nwênù mwà kumòna, mu cimfwànyì, cidimu
cyà cyanga aci cìdi cìpingana cyàkàbìdì mpindyewu. Ku
musangu nè ku musangu kùdi ditàbuluja dìdì dìlenga ditùnga;
twafùmu ku dipeta, ditàbuluja dinène dyà ba-Gallois adi, kî
nkwanjì kwenza ntàntà to. Bantu…tudi bafwànyìne kuya
kangata ba-Billy Graham nè ba-Oral Roberts mu ditùnga dijimà,
myaba yônsò. Nènku nànsha twêtù bateetè munyì, nànsha
twêtù bateetè kulongolola bantu bèètù kubàvwija pàmwè bìshi,
nè kubàswika, bìdi bìkèngela bwà Nzambì àtwalè ditàbuluja.
Nànsha byôbì nè…
63 Tudi tuteeta kwikala nè bulongolodi bwà Beena
Kilistò bàà Kantu-ku-byanza. Abi’s mbîmpè. Mpindyewu
bàdi bàteeta kwenza nsangilu wa—wa bambi bàà kabàyì
bàsungulujangana bilondèshìle màngumba to. Byônsò abi’s
mbîmpè. Kàdi, mwanèètù, bu mùcìdìbi ànu nè mmuntu wetù
ewu, kabyàkwikalakù nè mushinga nànsha mukesè to. Kàdi bìdi
bìkèngela Nyumà wa Nzambì bwà kubwelayè munkacì mwà
bantu!
64 Mpindyewu mu ditàbuluja dinène dyà ba-Gallois
dyàkabangà adi, aci cìvwa ncikondo cyà cyanga bwà bantu
bàà ba-Gallois abu. Ke kubangakù, ànu musùmbà wà bantu
kabàyì balonge mukàndà to, bàyiisha ànu Èvànjeelìyò.  Ke
bukolè nè butùmbì bwà Nzambì kubangabù kumata, too nè
pàvwà beena kantu-ku-byanza bafwànyìne kuya bwà kwenza
mudimu nè kusòmba ku ààbò à mudimu, nè bàdila bu bânà
bakesè, nè kukànga masangis-…midimu yàbò. Baabidimè
mu budimi bafwànyìne kwikala basòmbe pa nkàsù yàbò anyì
munkacì mwà kudima. Mbafwànyìne kwimanyika bisùmbù
byàbò nè kupàtuka mu budimi, bangènzàmpèkààtù bèèbè bà
èyo, kàdi bèèla byanza byàbò muulu kùdì Nzambì, nè bàdila

bikolè bàlòmba luse. Bantu bènda mu njila, nè myaba yônsò. Ke
nshìbà kutwàdija kudila, nè bikwàbò byônsò. Ditàbuluja dìvwa
dikùtùke.
65 Ke cìdì cìkèngela Àmèrikè dilòòlò edi ncyôcì aci. Kabyèna
bìkèngela Billy Graham to, anyì kabyèna bìkèngela Oral
Roberts to. Cìdì cìmukèngela, dilòòlò edi, n’Nyumà Mwîmpè
ùkwàta mudimu munkacì mwà bantu, ùkòbola cidimu cyà
budìshikaminyi. Ncyà bushùwà. Kabyèna bìkèngela bulongolodi
bupyabùpyà to. Kabyèna bìkèngela ndongolwelu mupyamùpyà
to. Cintu cìmwèpelè cìdì cìmukèngela n’Nyumà Mwîmpè
ùlwa mu bukolè bwà ditwìshisha. Udi mufwànyìne kuyiisha
Èvànjeelìyò too nè muwàtòlokà mvyà; udi mufwànyìne kwenza
bimanyinu nè maalu à kukèma too nè muwàtòlokà mvyà; ànu
Nzambì mumatè mu cyalu munkacì mwà bantu nè mukwàte
mudimu.
66 Mòna’s, pààkabangà ditàbuluja adi, mwambi kampàndà
wàkapweka ku mwaba kampàndà wùvwà mùkìdì mwinshì
mwà njila. Nènku wàkacìpeta…kwimanyika kàbalù kèndè,
nè kubwela mwînshì mwà mùkìdì amu, kàdi kwambayè nè:
“Nzambì wa Bukolè bwônsò, cimenga eci ncibolè cyônsò too nè
kwînshì eku.” Yêyè nè: “Fikìshàku mulùme yônsò, mukàjì yônsò,
mwânà wa balùme anyì wa bakàjì, udi upìcila pamutù pa mùkìdì
ewu, bwà kutwìshiibwabò kùdì Nyumà Webè.” Kuyayè kangata
mulwanganyi wa mvità mwîmpè, wa lulamatu, kumutèèkayè
mwînshì mwà mwaba awu, bwà kusambila. Bàshààlemù,
muunyà nè bufùku, biikàle bàjila byàkudyà, munkacì mwà
kusambila.
67 Wàkabwela mu cimenga, nè kulòmbayè dyanyisha dyà
kulòmba dibènesha ku mèèsà, kumpàlà kwà didyà dyà
mundaamuunyà kufìdiibwadì. Yêyè nè: “Èyo.”
68 Ke kwimanayè nè kwamba nè: “Mukalenge Nzambì,
wěnzèku nè mulùme yônsò nè mukàjì yônsò udi usòmba ku
mèèsà eku, àtwìshiibwè.”
69 Nènku bààkamba, nè kufùnda ku bibèjibeji, nè: “Bantu
bàvwa bafwànyìne kupìcila pamutù pa mùkìdì awu, nè
kwimanyika tùbalù twàbò mu njila, nè kwasa myadi nè kwela
mbìlà.” “Balùme nè bakàjì bàvwa mwà kulwa ku mèèsà nè
kusòmba bwà kudyà byàkudyà byàbò, kàdi kubìsàkila, è kwasa
mwadi nè kwela mbìlà nè kunyingalala.”
70 Aci’s ke mùshindù wà ditàbuluja ditùdì naadi dijinga dilòòlò
edi, mwaba wùdì Nzambì ùpàtuka munkacì mwà bantu.
71 Tudi mwà kubanga disangisha, kwenza bimanyinu nè maalu
à kukèma. Ndi mucìmòne kaaba aka. Ntu mpàtuka, nè mîngà
misangu, mu disangisha, mpofo yìmòna, mpudimacì yùmvwa,
bantu bàlwa bapwîpì apu bwà kubandila, bàmba nè: “Abi’s
mbilenga byà dikèma.” Pììkalà ditabuluja dijikà, kùcyèna

kàbìdì ubùùmvwa to. Mbaalùkìle buludì nè: “Èè, èyowà’s, ndi
ngììtabuuja aci.”
72 Cìdì cìmukèngela, dilòòlò edi, kî mmuyiishi mupyamùpyà
to. Cìdì cìmùkèngela n’Nyumà Mwîmpè, ùpàtuka munkacì mwà
bantu, ùbabìndulula, ùbàvwija nè nzala nè nyòòtà yà bwakàne.
“Bàà disànka ng’aba pàdìbo nè nzala nè nyòòtà yà bwakàne,
bwalu bôbò nebùùkucishiibwè.” Nànsha ciikàle penyì, bìdi
bìkèngela Nyumà Mwîmpè bwà kucyènza.
73 Mpindyewu, mu matùkù aa pàvwà baakwidi aba…Bàvwa
bafwànyìne kuya nè muntu awu kuntwaku, nè pàmwǎpa
mwikàle munkacì mwà kudima mu budimi bwà matalà; mfùmù
wa mudimu wènda ùnyùnguluka, ùmwela mfimbù nè lukodì nè:
“Ambùlujaayi kwàka! Nudi nè cyà kulwijakaja nè cyôcì eci’s!”
74 Kàdi pàvwà ànu mpungi awu ùdila, muntu awu ùvwa mwà
kwimansha lukàsu alu panshì, wàmba nè: “Ncyakudima kàbìdì
naalù to.” Nè mfùmù wa mudimu awu, mulombodi wa bapika
awu, ùvwa mukàndìkììbwe bwà kumulenga kàbìdì, bwalu yêyè
ùvwa mudiikàdìle. Bwà cinyì? Ùvwa muumvwè luumù lwîmpè.
Cyanga cìkaavwa cimane kubanga. Difuta dyà cibawu dìvwa
dyenjììbwe, nè bapika bônsò bàvwa mwà kuya badìshikàmìne.
75 Ndi mvùluka, mêmè mwinè, kaa, ekèlekèle, nè
pangààkuumvwà luumù lwîmpè alu lùlwa mu mwoyi wànyì.
Bu mwânà mukesè wa balùme ngènzàmpèkààtù mulààdika
pa bulààlù bwà lùpìtaadì mwab’ewu, ngàngàbukà kwambayè
nè: “Nkukushààdìle tukwàbò tusunsa tùsàtù bwà kwikala nè
mwoyi.” Mêmè kuumvwa cyonà cyà mu Dyulu, cyàkangambilà
nè cidimu cyà cyanga cìvwa munkacì mwà kwenzeka.
76 Ngâkiitaba Mukalenge Yesù, kusùùlula myonji yônsò yà
mpèkaatù, nè kwambila dyabùlù nè: “Kwêna mwà kungenzela
bibì kàbìdì to, bwalu ndi mufìle mwoyi wànyì kùdì Kilistò
Yesù, nè kwêna mwà kungeela mfimbù kàbìdì to.” Kubangila
ànu apu, mmungenze mukaaka, misangu yàbûngì. Kàdi kêna
mwà kundenga to kubangila ànu piinè apu, bwalu yêyè ùdi ànu
mwena mikaaka. Ndi mwà kuumvwa mfimbù wendè wùdila nè
wèla kashìbà, nè bikwàbò, kàdi kabyèna nè dikwàcisha nànsha
dìmwè to. Bwalu, yêyè kêna mwà kumpeta to, bwalu ndi wa
Mukalenge mpindyewu. Ncyà bushùwà.
77 Mpindyewu tudi tumòna mwabilaayi ewu, paanyimà
pàà yêyè mumanè kwikala mudìshikàmìne bwà kuya,
mudìshikàmìne, bwà kwalukila kwèndè kumbèlu, kwalukila
kùdì bananga bèndè, kwalukila kùdì mukàjèndè nè bânà. Ùvwa
mudìshikàmìne. Kàvwa nè cyà kwikala kàbìdì mupika to.
78 Kàdi bwalu bubì mbôbù ebu. Muntu awu yêyè kàyì muswè
kwalukila to, kàdi yêyè muswè kushààla kuntwaku, dîbà adi
mfùmù ewu ùvwa ùlwa taàmàkàtàmàkà nè kùdìyè, wàmba nè:
“Udi ànu muswè kwikala ànu mupika wanyì anyì?” “Èyowà.”
Dîbà adi bàvwa bàpweka nendè ku ntempèlu, bàcyàmba



14 DÎYÌ DYAKULA

kumpàlà kwà bantu, bu bujaadiki bwà patòòke, bèèyemeja dicì
dyèndè ku dikunji, nè bàtwa mùsongolo, nè bàmutwà cimanyinu
ku dicì. Dîbà adi kàvwa mwà kwikala mudìshikàmìne to bwà
kashidi. Ùvwa nè cyà kwikala mwena mudimu matùkù èndè
ônsò à mwoyi. Ùdi nè cyà kutùngunuka nè kukwàcila mfùmù wa
bapika ewu mudimu, matùkù èndè ônsò à mwoyi, yêyè mubènge
ku budìswile bwônsò dibììkila dyèndè nè mpùngà wa kushààla
mudìshikàmìne awu.
79 Mpindyewu shikàmaayi nwênù biine bîmpè, bwà katancì
kakesè cyanàànà. Munda mwà bidimu makùmi ànaayi bishààle
ebi, mu États-Unis wa Àmèrikè, mùdi dîbà dyônsò ànu Nyumà
Mwîmpè ùkungula, ùkwàta mudimu munkacì mwà bantu nè mu
bantu nkààyà, ùfìla bimanyinu nè maalu à kukèma, nè bishìmà
byà mìshindù yônsò. Bantu bàvwà bangàcììbwe, buumusha
ku diikala bandumbà, ku diikala bantu bàà masandi, nè
bikwàbò, kàdi kubàvwija bantu bàà nsongo nè beena Kilistò.
Kùvwa bàvwà mpofo, bapetè lùmònu lwàbò. Macì mapàte
makàngùdììbwe. Cikondo cinènè cyà cyanga bwà babèèdì nè
beena ntàtu, aba bàvwà baswìkììbwe kùdì dyabùlù abu! Mu
bibadi byônsò, nànsha yêyè ní ùvwa ùsaama, nànsha yêyè
ní ùvwa mpofo, nànsha yêyè ní ùvwa cikalàbà, kùkaadi
binunu kuvudija ku binunu byà bishìmà byenzeke munkacì
mwà bantu. Kùkaadi ditàbuluja kacya ànu dyàmònangana, mu
maèkèleezìyà, munda mwà bidimu makùmi ànaayi bishààle ebi,
dyà dibàtiiza dyà Nyumà Mwîmpè. Kàdi mbikafike mu cikondo
cyà nè, bu ditùnga, nè mu kaabujimà, nè bu bantu-nkààyà, nè
bu bisùmbù byà èkèleezìyà, tudi baMubènge. Tudi bakwàte njila
bayè nè baMubènge.
80 Mpindyewu citùpà cyàcì cibì ncyà nè, balundà bàànyì, wêwè
mubungàmìje Nyumà Mwîmpè musangu wà mutàmbìdile, dîbà
adi wâmanyì kusambuka mukàlù. Udi ufika mu mùshindù wà
kakùcìyì kàbìdì kanyinganyinga kashààlekù bwèbè to, nènku
neùtwibwè cìtampì mu bukalenge bwà mîdimà, muwìkala
kùyìku mwà kumòna Mukalenge Yesù to. Kwàkumònakù
ditèkemena dyà Mwoyi to, nènku wêwè nebàkukàngìlè pambèlu
bwà kashidi nè kashidi. Didìmwija kaayì dyà kadìyì tuseku’s wè!
Kaa, ndi ntèkemena nè Nyumà Mwîmpè ùdi ùcìbweja mu mwoyi
wèbè.
81 Nwênù bàdì biimànyìne ku mikàlu. Wêwè ukààdi mwelèle
meeji, misangu yàbûngì nè: “Ndi muswè kwikala mwena Kilistò
wa mudìfìle mu kaabujimà, bu mêmè ànu mwà kwangata
dipàngadika bwà dîbà dyà kucyènza.” Kaa, mwanèètù wa
balùme, mwanèètù wa bakàjì, udikù ufika ku dyumvwa nè eci
cìdi mwà kwikala mpùngà wa ndekeelu wuwìkalàku nendè bwà
kulwa nànku anyì? Dìdi mwà kwikala dilòòlò dyà ndekeelu
diwìkalaku mwà kupeta mpùngà wa kulwa mwena kwitabuuja
mwena Kilistò. Bìdi mwà kwenzeka nè, kwambwila ànu ku
dilòòlò edi, ùkaadì mudyombòle Mukenji wà Nzambì bwà

musangu wà ndekeelu. Dîbà adi newìkalè, ku mêsù kwà Nzambì,
mutwà cimanyinu mu dipàmbuka.
82 Nekwìkalè ànu misùmbà yìbìdì yà bantu mu matùkù à
ndekeelu. Bùbìdì bwàbò nebììkalè mwà kulwàta cimanyishilu.
83 Cimanyinu cyà Nzambì ndibàtiiza dyà Nyumà Mwîmpè,
kakùyì mpatà nànsha mikesè to. Mvwa muyiishè aci kî nkwanjì
kwenza ntàntà to, ànu kaaba aka. Ku dikwàcisha dyà Nyumà
Mwîmpè, nè Dîyì dyà Nzambì, kucìjaadika nè, cìtampì cyà
Nzambì ndibàtiiza dyà Nyumà Mwîmpè. Efèsò 4.30 ùdi wàmba
nè: “Kanùbungamiji Nyumà Mwîmpè wa Nzambì to, unùdì
batwìbwe nendè cìtampì too nè ku ditùkù dyà bupikudi bwènù.”
Wêwè kùyì nè Nyumà Mwîmpè to, kwêna mutwìbwe cìtampì
nànsha. Kàdi Nyumà Mwîmpè s’ke Cìtampì cyà Nzambì.
84 Nè pashììshe, aci, bônsò bàvwa kabàyì batwìbwe cìtampì
kùdì Nyumà Mwîmpè abu, bààkangata cimanyinu cyà nyama
wa lwonji. Nènku cimanyinu cyà nyama wa lwonji ncimanyinu
cyà dipàmbuka, mbwena kwamba nè, kubènga Nyumà Mwîmpè.
Nudi bamòne cîndì njinga kwamba aci anyì?
85 Pashììshe pàdì cidimu cyà cyanga, anyì dikùbàkùbà dìlwa,
bwà bantu bàpeta Nyumà Mwîmpè; kàdi wêwè nè budìswilè
bwônsò, ku bukolè uMudyombola, Nzambì kêna kàbìdì, anyì,
kêna kàbìdì mwenzèjììbwe bwà kwakulaku neebè kàbìdì to.
Dîbà adi neùtwìbwè cimanyinu, bifwànyikijilu byônsò byà
kale byà Dipungila Dikùlukulu abi, bìdi ànu bifwànyikijilu
nè mindìdìmbì yà Dipyadìpyà. Nènku kubenga Kilistò, nè
kuMudyombola, bwà nè Yêyè ùdi ùkòòkola ku ciibi cyèbè, udi
mu mulongo wà njìwù wa kwikala mutùbula dicì. “Diitabuuja
dìdi dìfùma ku dyumvwa, dyumvwa dyà Dîyì dyà Nzambì.”
Nènku Nzambì neàcipajè macì èbè awu, bwà kùlù kukùmbana
bwà kumvwa kàbìdì to. Nènku kwàkwenza cikwàbò cintu
to kutàmba kudyula Èvànjeelìyò matùkù èbè ônsò à mwoyi;
nè ufwà, nè ujìmina bwà kashidi. Ncikondo kaayìpu, pàdìku
cikondo cyà cyanga apa, pàcìdì biibi bikàngula’s wè! Nuvwakù
bamanyè nè dibàtiiza dìmwèdìmwè dyà Nyumà Mwîmpè edi…
86 Ndi munkacì mwà kulonga maalu-malonda munda mwà
bidimu bìnaayi bishààle ebi, anyì bìtaanu, bìsambòmbò, pa
Nyumà Mwîmpè, mumanyè nè cikondo cìlwalwà kûndì kumpàlà
eku mpindyewu aci, cìvwa nè cyà kulwa, bwà ngǎmòna mwà
kutèèka ku luseke masangisha à dyondopa bu cintu cyà kumpàla,
bwà katancì kakesè, kàdi kuyiisha Èvànjeelìyò! Ncyà bushùwà.
Cintu cyà kumpàlà cìvwà cìkèngelà bwà mêmè kwenza…
87 Bantu bàvwa bàmba nè: “Bwà cinyì kùyì wenza
cikampàndà? Kwêna wenza cikansanga bwà cinyì?”
88 Cintu cyà kumpàlà cìvwà cìkèngelà bwà mêmè kwenza nè
dipà dyà kùdì Nzambì adi, cìvwa nkupeta myoyi yà bantu.
Mêmè ncìyì mupete myoyi yàbò to, kabàvwa mwà kutèèleja
nànsha. Mpindyewu Nzambì mmucìshìndìke, nè mpindyewu

mbangiitàbùùje. Mbamòne bintu bìkaadì byambììbwe byenzeke,
ku mwâkù nè ku mwâkù. Bààkamòna bukolè bwà Nzambì
bùkwàta mudimu nè bwènza ànu menemene. Mpindyewu cyûdì
wêwè wamba aci, nebàcǐtàbùùjè. Mpindyewu cintu cyà kumpàlà
cìvwà cìkèngela bwà mêmè kujandula, cìvwa cîmvwà munkacì
mwà kwakulapù aci, bwalu Nzambì neàngoomèkèlè bujitu
bwàcì ku Ditùkù dyà Cilumbulwidi. Aci’s ncilelèlà.

89 Dibàtiiza dyà Nyumà Mwîmpè dyàkapòna, musangu wà
kumpàlà kacya ku Mpenta, mu Russie, kùkaadi bidimu lukàmà
mpindyewu. Ncyà bushùwà. Aci’s mmaalu-malonda. Nènku
bàvwa nè dibàtiiza dyà Nyumà Mwîmpè, nè benzè bimanyinu nè
maalu à kukèma, kùkaadi bidimu lukàmà; kàdi kuMubèngabò,
bu ditùnga, nè kuMudyombolabò. Nènku pààkenzabo nànku,
mbashààle mpindyewu balwishì bàà Nzambì, balwishì bàà
butèndeleedi, nè balwè ba-communistes, bàà mashìka, bàà
mwoyi wà mbazù. Wêwè kùyì muswè kutèèleja Nzambì to, Yêyè
neàkupèèshè nyumà wîkala mwà kukupììsha, ukùdimunyiibwa
ku meeji moonèke, bwà kwitabuuja mashimi nè kupììshiibwa ku
ôwò. Ke mwaba wùdì Russie mwimàne dilòòlò edi, mupììshììbwe
ku mêsù kwà Nzambì, bwalu wàkapangila kwakidila mukenji
wà cyanga wà dibàtiiza dyà Nyumà Mwîmpè. Mbakùdimuna ku
meeji moonèke. Bàvwa biitàbùùje mashimi, nè mbapììshììbwe ku
cyôcì aci, ku mêsù kwà Nzambì.

90 Mwaba wàkalondà wàkapònàYe mùvwa mmu Turquie, kàdi
beena Turquie bààkaMubènga. Nè kupoopela pa nkùrusè,
nè kwela mu biinà, nè bikwàbò, nè myelè yà mvità myela
muulu mùshindù ewu, baa Arméniens abu, nè bikwàbò, kàdi
kubàshebeya ku nkàmà. Kàdi tàngilààyi mwaba wùdì Turquie
ùsanganyiibwa dilòòlò edi. Bwèndè mbutùùke’s!

91 Mpindyewu, mwanèètù wanyì, Àmèrikè ewu ùvwa nè bidimu
makùmi ànaayi byà diyiisha dyà cyena-kale dyà bàpostòlò,
cidimu cyà cyanga. Kàdi bôbò kabàyì baswè kuMwakidila bu
ditùngà to, nènku ndi ncììna nè nkwěpì kwàlwàbo kubènga
kucyènza, pashììshe bààkashààla pambèlu, mu mifitù, mu
dipàmbuka dikolè. Màngumba ètù ônsò, kaèna nè bwalu to,
kàdi, mwanèètù, Nzambì kàtu ùtàngila màngumba to. Yêyè ùtu
ùtàngila bantu-nkààyà. Bwena Kilistò kî ndìngumba to. Bwena
Kilistò mmwoyi ùdì naawù muntu nkààyà. Amen.

92 Dîngà ditùkù, EMU MMÙDÌ NYUMÀ MWÎMPÈ WÀMBA
wàkwila mu Dîyì dyà Nzambì, nè: “Àmèrikè ùdi mu kaabujimà,
munkacì mwà kubènga Nzambì, nè neàkidilè cimanyinu cyà
nyama wa lwonji bilondèshìle Bwàkabuulwibwà nshapìtà wa
13.” Nènku tudi twenda tubwelamù. Nzambì kêna mwà
kulekelakù ditùnga nànsha dìmwè…

93 Nzambì kàtu ùsunguluja ditùnga to. Yêyè kàtu usunguluja
bantu to. Yêyè mmuswè muntu kanà yônsò udi muswè awu.



CIDIMU CYÀ CYANGA 17

Nènku ditùnga dìmwèpelè dyôdì ditante nè dyenze cyônsò eci
nè diimàne kamùngùlù, bukalenge abu’s nebùshààla kashidi.
94 Kàdi bukalenge bwônsò bwà pa buloba nebùshimbudiibwè
ku dilwa dyà Dibwe dìdì ditùùke ku mukùnà, kakùyì dikwàcisha
dyà byanza to, dììkalà mwà kushimbula makalenge ônsò à
buloba bujimà kuàsùnsulula tupese. Nè Kilistò neàlombole nè
neàkòòkeshè, nè bukòòkeshi Bwèndè kabwàkwikala nè ndekeelu
nànsha. “Dînà Dyèndè nedìbììkidiibwè nè Mubedyanganyi,
Mfùmù wa Ditalala, Nzambì wa bukolè, Taatù wa kashidi.
Nè bukalenge nebwìkalè pa makaaya Èndè, nè Bukalenge
abu kabwàkwikala nè ndekeelu to.” Ke Bukalenge bwà
Nzambì bwìkala mwà kulwa nè bukolè nè dileeja patòòkè,
kàdi byônsò bìdì bishààle byà buloba abi nebìshimbudiibwe
nè bìsùnsudiibwe mu tupese. NebaBùbèngè. Matùnga’s
mmaBùbènge, èkèleezìyà mmiBùbènge, bantu pàà nkààyà
mbaBùbènge; bwà Nzambì wàmòna mwà kulumbulwisha
matùnga, Ùdi mwà kulumbulwisha maèkèleezìyà, Ùdi mwà
kulumbulwisha bantu nkààyà. Bwalu, muntu udi ulwa ku
Bulelèlà, kàdi upangila bwà kwendela mu Bulelèlà, dîbà adi
yêyè ùdi, bilondèshìle Mifùndu, yêyè mmupendè Nzambì, anyì
mubènge, Nyumà Mwîmpè wa Nzambì, nè mmupìcìshe Ditùkù
dyà Bupikudi.
95 Balundà bàànyì, panùdì nwendakana kaaba aka, nè bintu
binùdì nupeta…Tudi tulwàta bilàmbà bîmpè, bilàmbà bitàmbe
bwîmpè. Bantu bàdì balwàte bîmpè menemene ku bônsò pa
buloba bujimà mbeena Àmèrikè. Bantu bàdì badììshììbwe bîmpè
menemene ku bônsò pa buloba bujimà mbeena Àmèrikè. Bàdi
bèndesha tùshinyì twà tutàmbe bwîmpè mu buloba bujimà. Bàdi
nè mfrangà mipìte mitàmbe yà muntu kanà yônsò ewu pa buloba
bujimà apa. Ncyà bushùwà. Tudi nè byônsò byà bitàmbe bwîmpè
ku bônsò bwà buloba bujimà. Tudi nè yìmwè yà ku èkèleezìyà
mitàmbe bwîmpè ku yônsò bwà buloba bujimà. Tudi nè bàmwè
bantu bàà batàmbe bwîmpè pa buloba bujimà. Kàdi nànsha
nànku, mu biinè byônsò abi, ditùngà mu kaabujimà, s’bàdi
munkacì mwà kutàpuluka ku kakesè ku kakesè nè Nzambì,
bwalu tudi bacìtèèkèle pa bantu-nkààyà, tudi bacìtèèkèle pa
màngumba, tudi bacìtèèkèle pa matùnga.
96 Mwab’ewu ànu àbìdì àdì panshì aa, mêmè kukonka muntu
kampàndà, mêmè nè: “Udi mwena Kilistò anyì?”
97 Yêyè nè: “Ndi muswè bwà ǔmvwè nè mêmè ndi mwena
Àmèrikè. Ndi wa mu ditùngà dyà beena Kilistò.” Èè, aci kacyèna
nè cìdìci cyùmvwija nànsha cìmwè to.

Mwânà wa bakàjì kampàndà, mêmè nè: “Udi mwena Kilistò
anyì?”
98 Kwambayè nè: “Ndi muswè bwà ǔmvwè nè, nsongààlùmè wa
yààyà, ntu nteemesha kàndeyì bufùkù nè bufùkù bwônsò ebu.”

99 Bûngì bwà tùndeyì bûdì wuteemesha bùdi bùshintulula
cinyì’s? Bìdi bìshintulula cinyì nànsha wêwè musòmbèlè mu
ditùnga edi? Nànsha wêwè wa mu èkèleezìyà kaayì bìdi
bìshintulula cinyì? “Muntu yêyè kàyì muledììbwe cyàkàbìdì ku
Nyumà wa Nzambì to, kààkumònakù Bukalenge bwà Nzambì
to.” Aci cìvwa ncyena-bwalu cyà didìmwija cyà Mukalenge wetù
Yesù Kilistò.
100 Balundà bàànyì, kanwèna bamanyè mûndì munùnangè to.
Kanwèna nufika ku dyumvwa nè pândì…nè ncyêna nteeta bwà
kunùtàndisha ànu nè mbwalu ndi mwimàne mu cyambilu to;
aci’s nkunùmwènena’s.
101 Kàdi cîndì nnwàmbila, dilòòlò edi ncyà nè: Ikàlaayi
badìmwìjiibwe kùdì Èvànjeelìyò! Nyeemènaayi kùdì Kilistò!
Tèèkaayi bintu byônsò ku luseke! Kwìndidi Màndèmwàzelè
Jones to, kwìndidi bwà kubangilabì mu èkèleezìyà to,
bìbangìshe ànu mu wêwè mwinè, mpindyewu mene. Bwalu dîbà
ndifwànyìne kulwa dìdì Nzambì mufwànyìne kukufunkwina
bwà kwikala mupika matùkù èbè ônsò à mwoyi, ku mpèkaatù
ûdì muswìkììbwekù ntàntà mule awu. Nànsha bìlòmba cinyì!
102 Muntu kampàndà ùvwa wàmba, ànu àbìdì àdì panshì aa,
wàmba nè: “Kàdi, Mwanèètù Branham!” Muntu ewu ngwa
meeji matòòke à menemene, cìvwà muntu awu musòmbèlemù
aci, mmusòmbèle mu mpèkaatù. “Kaa,” yêyè nè, “ndi nè meeji
matòòke. Ndi ngììtabuuja Mukalenge Yesù Kilistò.”
103 Mêmè nè: “Wêwè nè meeji matòòke, dîbà adi jaadìkà nè udi
nè meeji matòòke. Lekèlà mpèkaatù ûdì musòmbèlemù awu.”

“Kaa,” mwàkambàye, “udi umòna’s, kùdi byàbûngì be mu
bwalu abu.”

Mêmè nè: “Pàànyì’s mvwa ndyambidila nè uvwa nè meeji
matòòke.”
104 Wêwè udi wamba nè: “Èè, s’ndi nè cikampàndà cyà dyenza.
Ndi nè cikansanga cyà dyenza.” Cintu cyà mushinga mukolè
mutàmbe cyûdìku mwà kwenza nkulwa kùdì Yesù Kilistò, cyûdì
nè cyà kwenza nànsha ciikàle cinyì. Ncinyì cikwàbò cìdì nè
mushinga kutàmba—kutàmba kwikala muledììbwe cyàkàbìdì?
105 Yônsò wa kunùdì mmumanyè nè dîngà ditùkù newìkalè
kabalùbalù kàà mutù nè mushikì wà mifùbà myadija mwînshì
mwà buloba ndambù wa diima dìdì mwab’ewu edi. Bulelèlà
ànu mùdìbi nè nudi basòmbe mwab’ewu dilòòlò edi emu, ke
kunùyaayà batàngìle. Ncyà bushùwà. Bìvwa bìkèngela bwà
wêwè kwikala nè meeji matòòke à mùshindù kaayì dîbà adi’s?
Nudi bumvwè cîndì muswè kwamba aci anyì? Pàmwǎpa udi
mufwànyìne kubanga mu dîbà dijima kutwàdijila ànu ku
mpindyewu. Dîbà edi cidimu cìlwalwà eci, kùdi mwà kwikala
kakùyì nànsha katùpà kàà musunya pa mifùbà yèbè to, mu
ngondo dikùmi nè yìbìdì yìdì yìlondà eyi. Kùdi mwà kwikala
kakùyìku nànsha kapese kàà mwoyi mu mubidi wèbè to, mu

tusunsa makùmi àbìdì nè tùtaanu tùdì tùlondà etu. Nè pashììshe
kubangila ànu ku cikondo aci, too nè pààjikà bikondo byà kabìyì
nshììkidilu, kwàdyàkwikalakù nànsha. Mu ngiikàdìlù ûyaaya
awu, ke mu ngiikàdìlù uwìkala bwà kashidi.
106 Pa nànku wêwè mwikàle wa civùmvù, mwanèètù, awu’s
mmwaba wà njìwù wûdì mufwànyìne kwimana, mmu ngiikàdìlù
wa civùmvù. Yesù wàkamba nè: “Anyì ikàlà ku luuyà anyì ikàlà
ku mashìka. Anyì ikàlà Bwànyì, nè mwoyi wèbè wônsò, anyì
ikàlà mulwishi Wanyì.” Pawìkalà ànu nè nsòmbelu mwîmpè,
kààdyàkubadiibwakù to. Mikùsù yà bwakàne bwèbè sungsunga
ayi kayààkushààlakù miimàne mu Ditùkù dyà Cilumbulwidi to.
Ncyà bushùwà.
107 Wêwè udi wamba nè: “Èè, mêmè’s ndi wa mu èkèleezìyà.”
Aci kacyèna naaCì bwalu to. Ndi ngììtabuuja nè bìvwa bìkèngela
bwà wêwè kwikala wa mu èkèleezìyà, abi’s bìdi ànu bîmpè, kàdi
aci kacyèna nè bwalu nè lupàndu to.
108 Ànu mûngǎmbì mu dìndà emu nè, muntu awu wàkaya
myaba yônsò, ùteeta bwà kupeta Yesù Kilistò; Yêyè’s ùkaavwa
mu mwoyi wèndè. Bintu byàkenzàye abi, dyela dyà mbìlà nè
dyakula dyà mu myakulu, nè bikwàbò, bintu abi bìdi ànu bîmpè,
kàdi abi’s mbyambììbwà byà Kilistò mwikàlemù dyàmbedi.
Nwamònu anyì? Udi nè cyà kwanji kupeta Kilistò kaaba aka
dyàmbedi, pashììshe bintu abi nebyènzeke. Kàdi udi mwà
kwenza nànku, kùyì nè Kilistò to, nènku dîbà adi mmu lutàtù
lwà mùshindù kaayì mûdì usanganyiibwamù?
109 Mpindyewu, mêmè’s nkààdiku mumòne bampàngaanù bèèla
mbìlà. Ncyà bushùwà. Nkààdikù mumòne bantu bànyùnguluka
bènza bintu byà mmwènekelu wa lukutukutu bu nànku awu,
mu mùshindù wà nè wêwè mufwànyìne, udi mwà kwitabuuja
cintu kanà cyônsò. Bàpulula munyanga ku mufuku kampàndà,
mùshindù awu, bàsòkapù cintu kampàndà, nènku munyanga
awu wìmana kuulu mululàme mu kapeepà. Bàngata nyò munène
wa lwàsà, nè yêyè munkacì mwà kusumangana, nànsha mwikàle
nè mênù anyì kàyì naawù to; bààdija mukùsu mwaba awu,
kàdi numòna mênù èndè awu mu mukùsu amu. Bànyùnguluka
mwaba awu, nè bàmwimbila kaamùjikì kakesè, nè bìmba
musambu, nè bamujìngila mu nshìngù. Nyòka wa lwàsa awu
ànu kacya wàmutàngila, wènza bu ùdi ùswa kumusùma, kàdi
pashììshe wàlukila cyànyimà. Kùseemenyi pabwîpì nendè to;
yêyè’s mmufwànyìne kukushebeya.
110 Nè nkaadi mubàmòne bììmana kuntu kwàka nè bèndela
mu mêkù à kapyà, pàvwà makàla awu àlàkuka nè kapyà.
Bàvùùla byàkadìbo balwàte, bèndela ànu buludi munkacì mwà
makàlà à kapyà awu kaàyì àbènzela bwalu nànsha bùmwè
to, kabàyì bùmvwa busaami nànsha bùmwè to. Bàbwela mu
dijìmbà dinène, dyule tèntè nè bìlàngìlàngì, bikòsa tupese
tupese, bikenyè ku mênù mùshindù awu; banyeemena lubilu



20 DÎYÌ DYAKULA

bàtùmpika bikolè bàdyèlamù nè bàlààlapù nè bàbùngulukamu
misangu nè misangu, nè bàjuukapù, kabàyì kapùtà pambidi
nànsha kàà mafi to; bàtùpikà bàlòpokamù. Aci’s ndiitabuuja,
kàdi, mwanèètù, aci kî ndupàndu nànsha. To, mukalenge. Kaa,
byà mùshindù awu, mmìshindù yà budìmù yìdì naayì dyabùlù
bwà kuseeswisha bantu.
111 Lupàndu mbwalu bwà muntu-nkààyà nè Nzambì wa Bukolè
bwônsò, ku Yesù Kilistò Mukalenge.
112 Kaa, cìdì cìtùkèngelà dilòòlò edi, balundà bàànyì, ndìmwè
dyà ku masangisha à cyena-kale atùvwà twenza kale wàwa
kùkaadi bidimu awu, bwà kutwà eku nè eku kwà ditùnga
dijimà. Mùvwà bantu bààlukila ku mààbò, bàlongolola nzùbu
yàbò, bàpàtula bi—bintu bibì mu nzùbu yàbò, bììmanyika
lukutukutu lwônsò mu nzùbù mwàbò. Nzùbu nè neùbu yônsò,
bàvwa bàmwalùja mu njila mujaalàme. Nè bàlekela lwonji
lwàbò. Bàlekela diibila dyàbò. Bàlekela mashimi ààbò. Bàsòmba
nsòmbelu wa meeji matòòke nè wa didìpòpa muntu nè
mukwèndè; bàsòmba mùtùbi bìkèngela bwà beena Kilistò
kusòmbabò. Ke mùshindù wà ntèndeleelu awu’s.
113 Nènku, leelù ewu, kùdì…ntèndeleelu wa mùshindù
wùmwèwùmwè wutùdì nendè awu, kupanduluka nè
kupanduluka mu mùshindù wà nè wàkalwa citembelu
cyà mushààle bikàsa byà Hollywood, ànu bu yêyè wônsò’s.
Mpindyewu, s’nudi bamanyè nè aci mbulelèlà. Nènku tuyààya
mu mwaba kampàndà, tutèèkamù musùmbà munène wà beena
mìjikì, nè twimbisha mìjikì, nè kwenza bintu byà lukutukutu,
kàdi kwenza bu, tucinka mutùdì beena Kilistò. Kàdi nda kùdìbo
nè ùdyatàku ànu umwe pa dikàsà kasangu kàmwèpelè, kàdi
ùmonè ciwàpeta. Nwamònu anyì?
114 Bwena Kilistò bùdi mwoyi mule, bwîmpè, bupòle,
musàngeelu, lutùùlù. Ncyà bushùwà anyì? “Kilistò,
pààkamupendàbo, Yêyè kààkaluja cipendu to.” Ncyà bushùwà
anyì? Bwena Kilistò nnsòmbelu udi nendè muntu. Ndilabula
dyà muntu sungasunga. Kî…
115 Kàdi bàmwè bàdi bàmba nè: “Pa nànku mulùmyànà ewu, ndi
mumanyè nè muntu ewu ùtu wènza cikampàndà. Ndi mumanyè
nè yêyè ùdi mwà—ùdi mwà kusambidila babèèdì nè bôbò
bàsàngala.” Aci kacyèna cyùmvwija nè yêyè mmwena Kilistò to.
Diitabuuja nedyěnzè cintu kanà cyônsò eci.
116 Nènku bu nwênù ànu mwà kupìcila mu mwaba awu, bu
beena Kilistò, kasùmbù kèètù kakesè ku tabernacle eku, nwênù
aba, bu nwênù ànu mwà kumòna mùshindù wùdì baloji balùme
nè baloji bakàjì abu bènza bishìmà. Bushùwà, ke mùdìbo bènza.
117 Nènku bàdi nè dileeja dyônsò dyà patòòke dìdì bwena Kilistò
bupàtula adi, kàdi kabèèna mwà kwikala beena Kilistò to.
Tàngilààyi nsòmbelu yàbò, cìdìbo bènza.

118 Bantu muntwamu bàdi mene bàshààla nè bakàjì
bàà bakwàbò, bènda masandi,bu ntèndeleelu, nè bantu
bàmwèbàmwè abu bàdi bènza bimanyinu nè maalu à kukèma.
Kabìyì mu…
119 Kùdi cintu cìmwèpelè cìdìbo kabàyì mwà kwenza to. Kùdi
ànu cintu cìmwèpelè cîntùku ncìyì mukùmbàne mwà kumòna
mwâmulopò anyì ní ncinyì cyènza to. Bàdi mwà kwenza bishìmà,
bu mùdì kwenza nè mwonji ewu wìmanyinè kuulu. Bàdi mwà
kunyeemena mu kapyà, kukika kapyà. Nènku bàdi mwà kwenza
bintu byà mùshindù awu. Kàdi kabèèna mwà kwondopa bantu
to. Aci’s ncyà pabwàcì. Bàdi mwà kwela milawu pa bantu,
nè màsaamà neàlwe pa bantu. Kàdi kabèèna mwà kuumusha
mulawu awu, nè kubòndopa to.
120 Bìvwa mùshindù awu munda mwà cikondo cyônsò cyà Bible
aci. Pàvwà Yanè nè Yambèlè bakàndàmèène Môsà, bàvwa mwà
kutwala mpùtà nè byûjà, kàdi kabàvwa mwà kubyùmusha
to. Bàvwa mwà kutwàla njiiji nè nkùsù, kàdi kabàvwa mwà
kuyùmusha to. Bwalu, Mukalenge ke Umwèpèlè Udi wondopa
babèèdì. Bàdi mwà kujà maja mu nyumà, nkààdi mubàmòne
misangu yàbûngì. Bàdi mwà kwikala nè bilengulengu byà
mìshindù yônsò, kàdi kabèèna mwà kwondopa babèèdì to, anyì
kabèèna mwà kwikala nè nsòmbelu wa bwena Kilistò to. Ke
cintu cìmwèpelè cìdìbo kabàyì mwà kwenza ncyôcì aci.
121 Nè pa nànku cìdi cìlwa bwalu bwà muntu nkààyà, nè
mulùme yônsò nè mukàjì yônsò, patùdì tumòna bintu byônsò
byà mashimi ebi, nè Bible mmwâmbè, nè: “Nyumà yìbìdì ayi
neyìtambè kwikala mifwànàngàne, mu matùkù à ndekeelu, mu
mùshindù wà bifwànyìne kuseeswisha Basungula bu nè bìvwa
mwà kwenzeka.” Ncyà bushùwà. “Ba-Kilistò bàà mashimi,
nyumà wa mashimi ùjuuka, ùleeja bimanyinu, useeswisha
bààbûngì.” Ncyà bushùwà. Kàdi: “Mìkòòkò Yànyì mmimanyè
Dîyì Dyànyì. Kayààkulonda mwenyi nànsha.” Kaa, nditùkù
kaayì ditùdì nè mwoyi edi’s wè! Nènku cikondo cyà cyanga
cìkaadi cyàmba kujika.
122 Tèèlejààku, wêwè mulundà wanyì, dilòòlò edi, wêwè
mwikàle kaaba aka kùyì nè Kilistò to, nè kùyì muMumanyè to…
Mutwìshììbwe ànu menemene mu mwoyi wèbè, mutwìshììbwe
bwà cyôcì aci, kakùyì mpatà nànsha mikesè to nè Kilistò
ùdi munda mwà mwoyi wèbè, èyo. Kàdi wêwè wamba nè:
“Èè, Mwanèètù Branham, mêmè’s mvwa mucìbùlùke yônsò
nè mudilè mwadi musangu kampàndà wûmvwà ku cyoshelu.”
Kwàngacikù aci to. Wêwè udi wamba nè: “Èè, nênkwambìlè’s,
Mwanèètù Branham nè, mvwa—mvwa mupìcìle mu cikondo
cîmpè, musangu kampàndà. Mvwa muje maja mu Nyumà,
mwaba wônsò awu.” Kwangacikù aci to. Nwamònu anyì?
Wêwè udi wamba nè: “Èè, mêmè’s mvwa musambìdìle muntu
kampàndà, musangu kampàndà, wàkasàngala.” Kwangacikù aci
to.

123 Cintu cìdì cìkèngela bwà wêwè kwangata, nkumanya nè pàdì
Kilistò munda mwà mwoyi wèbè, pààlwà mateeta manène nè
ntàtu, Yêyè ùcìdi ànu wa kalolo kûdì. Udi wenda ànu mùshindù
wùmwèwùmwè awu. Bintu byônsò byôbì byènda bibì, nè muntu
yônsò mukubènge, nè bintu byônsò bikùdìmùke ewu mùshindù,
ucìdi ànu nè kalolo nè mulenga. Mbîmpè. Tùngunukà ànu nè
kuya. “Nènku wêwè, nyumà webè, udi ufìla bujaadiki pàmwè
nè Nyumà Wendè nè, nudi bânà bàà balùmè nè bàà bakàjì bàà
Nzambì.” Aci cyôcì kacìyì cyènza cyona cijaalàme mu musùùkà
wèbè, dilòòlò edi to, mulundà wanyì, katwìkadikù bakàngila
pambèlu pàà Bukalenge bwà Nzambì nànsha. Tubwelààyi mu
Bukalenge bwà Nzambì.
124 Nènku pàdì ànu muntu ùtwìbwa cimanyinu mu Bukalenge
bwà Nzambì, yêyè mmutwìbwe cìtampì too nè ku ndekeelu kwà
lwendu lwèndè. “Kanùbungamiji Nyumà Mwîmpè wa Nzambì
to, unùdì batwìbwe nendè cìtampì too nè ku Ditùkù dyà
Bupikudi bwènù.”
125 Mpindyewu, tudi nè cilèlè cyà cyena-kale cyà dibììkila ku
cyoshelu, kutwàla bantu ku cyoshelu. Nzambì àtumbishiibwè
bwà bwalu abu. Aci’s ncintu cîmpè cyà cyena-kale cìtù
èkèleezìyà wa ba-Méthodistes mubangè kùkaadi bidimu. Nènku
cìvwa nè…Cìvwa cîmpè; cìcìdi ànu cîmpè leelù ewu.
126 Kàdi kabyèna nè mushinga bwà wêwè kulwa ku cyoshelu
bwà kushààla mwena Kilistò to. Kabàvwaku naacì mu matùkù
à Bible to. Bàvwa ànu bàbàbala bu beena kwitabuuja.
Kabààkenzakù dibììkila dyà ku cyoshelu to, ntànta yônsò,
mu cikondo cya bàpostòlò, kakùvwa mabììkila à ku cyoshelu
to. Bààkamba nè: “Bûngì bwônsò bwà bààkiitabuujà abu
bààkabàtijiibwa.” Ncyà bushùwà anyì? Bààkalwa beena
kwitabuuja.
127 Paùdì mutwìshììbwe mu kantu nè kantu nè Yesù Kilistò
m’Mwânà wa Nzambì, nè mu mwoyi wèbè amu, mpindyewu,
kî mmu didìfwànyikijila dyèbè adi to, kàdi, mu mwoyi wèbè,
Cintu kampàndà cìjìkula mwaba awu, cyàmba nè: “Mpindyewu
ndi musùngìdììbwe,” ke cyônsò cìdì cìkukèngela, mwaba awu
mene, mwanèètù. Cìjìkùlà patòòke, nè lekèlà mêyì èbè àpatukè.
Nènku pashììshe tàngilà; tàngilà nsòmbelu webè kubangila ànu
apu. Ànu mùdì ditalà kadìyì mwà kukwàma mpoopu to, nànsha
muntu awu kêna mwà kukwàma mamuma mabì to. Nebìkengelè
bwà kukwàmayè mamuma mîmpè.
128 Yesù wàkamba nè: “Ewu udi utèèleja Mêyì Àànyì, nè
wìtabuuja Ewu udi muNtùme, ùdi nè Mwoyi wà kashidi, nè
kààkupìcila mu dipììshiibwa to; kàdi mmumùke ku lufù muyè
ku Mwoyi.” Mbwalu udi witabuuja, kî nkudìfwànyikijila to, kàdi
udi uCììtabuuja. Cìdi cìlwa meeji mu mwoyi wèbè. Cintu cìdì
cìlondà, wêwè kuCìjìkula patòòke bu ditonda. “Ewu wâNjìkula
kumpàlà kwà bantu awu, Mêmè nêmmujìkùlè kumpàlà kwà

Taatù Wanyì nè Banjèlò bàà cijila.” Dîbà adi cintu kampàndà
cìdi cyèla lwongò. Aci’s mbulelèlà.
129 Kàdi cyàkatùlongeshàbò, mulundà wanyì, ncitwelè
pambèlù pàà mulongo. Tudi balongèshììbwe, ba-Méthodistes
mbalongèshììbwe nànku, ku cibangidilu, bààkamba nè:
“Mwanèètù, pààkafikabo mu mùshindù wà bafwànyìne kwela
mbìlà, bàvwa nè dijidiibwa, bàvwa bamanè kufika.” Kàdi, nudi
bafikè ku dijandula nè, kabyàkakùmbana bîmpè menemene to.
Ncyà bushùwà.
130 Pàvwà ba-Nazaréens mwà kwela mbìlà, nè kwela byanza
byàbò muulu, kunyeemakanangana babànda bàpweka nè kajila,
bààkamba nè: “Ke Cyôcì aci.” Nè bààbûngì bàà kùdìbo kwelabò
mbìlà bànyeemakanangana babànda bapweka nè eku kwà
kajila, bàpàtuka kàdi biikàle nè nsòmbelu wa mùshindù kanà
wônsò nàka, nànku’s bàvwa bamanyè nè kacìvwa Cyôcì to.
131 Mpenta wàkalwa, pààkabangà Nzambì kwalujulula mapà,
kùdì èkèleezìyà, kubangabò kwakula mu myakulu. Kwambabò
nè: “Ke Cyôcì eci. Cìdi naaCì mpindyewu. Tudi bônsò
bashikàme.” Kàdi kujandulabò nè kabàvwa Nendè to. Ncyà
bushùwà. Bantu bààkula mu myakulu nè biikale nè nsòmbelu
yà mùshindù kanà wônsò.
132 Mwanèètù, cìdìku ncyà nè, ikàlà mutwìshììbwe! Mpindyewu,
dyela dyà mbìlà dìdi ànu dîmpè. Mêmè ndi ngììtabuuja
dijidiibwa; èyowà’s, mukalenge, kî ndyànyì mêmè to, kàdi
Dyèndè Yêyè. Nwamònu anyì? Ncyà bushùwà. Kî ncijila cyànyì
mêmè to, kàdi Cyèndè Yêyè. PàdìYe, Nyumà Mwîmpè, ùtèèka
cijila Cyèndè munda emu, ncijila Cyèndè, kî ncyànyì mêmè to.
Mêmè ndi ngènzàmpèkààtù, kàdi Yêyè ùdi Mukalenge.
133 Mpindyewu, mêmè ndi ngììtabuuja dijidiibwa, ngììtabuuja
dyela dyà mbìlà, ngììtabuuja nè muntu udi muledììbwe
cyàkàbìdì neàfilè dileeja dyà patòòke dyà mùshindù kampàndà.
Ncyà bushùwà. Mêmè ntu ngììtabuuja dyakula dyà mu myakulu.
Ntu ngììtabuuja dyandamuna dyà myakulu. Ntu ngììtabuuja
dyondopa dyà babèèdì. Mêmè ntu ngììtabuuja dyamba dyà
cipròfetà. Ntu ngììtabuuja dyenza dyà bishìmà. Kàdi bintu
byônsò abi bìdi cintu kampàndà cìdì cìlondà paanyimà pàà wêwè
mumanè kupeta Mukalenge Yesù Kilistò.
134 Citùvwà tuteeta kwamba nè: “Pàdìye wèla mbìlà, ùdi Nendè.
Pàdìye wàmba cipròfetà, ùdi Nendè.” Kàdi aci kî ncìdìye naacì
to. Kupòòla cimuma cyà pomme ku mucì, kî mbwena kwamba
nè wêwè udi nè mucì awu to. Nwamònu anyì? Wêwè udi nè
cyambììbwà cyà mucì awu. Nènku ke cyàkakèbà lutàtù ncyôcì
aci. Kàdi pàdìku ànu Kilistò uboba musangu wùmwè munda
mwà mwoyi, bikwàbò bintu byônsò ebi bìdi ànu bìdyènzekela
bu pa mukàbà.
135 Ànu mùdìbi mpindyewu nè muvù wà mashìka ùdi pabwîpì.
Micì yônsò neyìpòòpokè mabèji ààyi pa kuumusha lusànga.

Lwôlù nelùlamè mabèji àlù. Pàdì muvù wà bintu bìtòloka
wùlwa, ôwò àkaadi mabèjì à kale mafwè. Kabyàkukukèngela
bwà kupàtuka bwà kupòòpola mabèji awu bwà mapyamàpyà
awu kupàtukawu nànsha. Lekèlà wêwè ànu mwoyi mupyamùpyà
wùbande, nènku à kale awu àdi àpòòpoka nè mapyamàpyà àsasa.

Ke mùshindù awu wùdìbi nè bwena Kilistò.

136 Bwà kwakidila Yesù Kilistò, kêna…Mvwa muumvwè bantu
bàmba nè: “Èè, butùmbi kùdì Nzambì’s wè, mêmè mvwa
mwakùlàvì mwedi wa milawu musangu kampàndà. Mvwa mwà
kwela muntu bulàkù kumutùùla nè cifulu ku mutù. Nènku
ndi mulekèle bulàkù, ndi mumanyè nè ndi mwena Kilistò.” To,
kwêna mwena Kilistò, ku aci to. To, mukalenge. “Musangu
kampàndà mvwa nnwà maalà, kàdi ndi mulekèle kunwà maalà.”
Aci’s ncintu cîmpè. Kàdi aci’s ncintu cyà nsòmbelu mulenga, cyà
mûdì wêwè mwimànyìke aci’s.

137 Kàdi kwakidila Yesù Kilistò nkwakidila Mupèrsònà Wèndè
mu mwoyi wèbè. Cìdi cìkufikisha ku difwà ku bintu byà pa
buloba, nè Kilistò mmusòmbèle munda mwèbè. Nwamònu anyì?
Kakùyì mpatà to udi mufwànyìne kulekela dinwà dyà maalà
kàdi kùyì ànu mwena Kilistò to. Udi mufwànyìne kulama
Mêyì matùma Ônsò Dikumi kàdi kùyì ànu mwena Kilistò to.
Bwalu, bu Mêyì matùma Dikùmi awu mafwànyìne kukusùngila,
kabìvwa mwà kukèngela bwà Yesù kufwà to. Kàdi Yesù wàkafwà
bwà Wàmòna mwà kukupèèsha Mwoyi wà kashidi. Nènku’s
ke cìdìku aci, n’Nyumà Mwîmpè mwikàle nè mwoyi munda
mwèbè; kî ndilama dyà mikenji anyì dyenza dyà bintu, anyì cintu
kampàndà cyà mùshindù awu nànsha. Abi’s mbyenzedi’s. “Kî
nku byenzedi kunùdì basùngìdììbwe to; kàdi ku ngâsà nkunùdì
basùngìdììbwe, ku diitabuuja.”

138 Dîbà adi, munda mwà mwoyi wèbè, wêwè mwakìdìle
Mukalenge Yesù, udi mu ditalala Nendè. Tàngila paanyimà,
nsòmbelu webè. Ndi nnwàmbila mùshindù wa beena Kilistò
ûntù muswè kumòna. Pàdìbo bènda bàpweka nè mùsèèsù,
bantu bàmba nè: “Mpindyewu, tàngilà, udi mumòna muntu
udi upweka kwàka wàwa anyì? Mpindyewu, yêyè’s mmwena
Kilistò. Mêmè ncìtu wa mu èkèleezìyà wendè to, kàdi, mwanèètù,
yêyè’s mmwena Kilistò. Ndi nkwambila nè, nkààdi mumumòne
pàdì myanda mimucìnte. Nudi numòna mukàjì wàwa anyì?
Èyowà’s, mukalenge. Èè, yêyè mmufwànyìne kwikala kàyì
ùmwèneka mutàmbe kumanyika munkacì mwà bakàjì to, kàdi
mmwena Kilistò. Ndi nkwambila nè, yêyè mmwena Kilistò.”
Cimenga cijimà cyambè nè: “Ke mwena Kilistò wàwa.” Bôbò
nebàcìmanyè. Bible mmwâmbè nè nudi batwìbwe cìtampì.

139 Kacya nukààdikù batwè cìtampì pa cintu kampàndà anyì?
Bàdi bacyàngata mùshindù ewu nè bàtwàpu cìtampì. Bàdi
bàcìshìndikila. Cìdi cìmweka nseke yônsò yìbìdì.

140 Bàdi bàkumòna ulwa, nè bàkumòna wenda uya. Ncyà
bushùwà anyì? Wêwè udi mwena Kilistò, ku ntwàdijilu too
nè ku ndekeelu, mutwìbwe cìtampì kùdì Nyumà wa Nzambì.
Mbamanyè ciwàkadì. Ncyà bushùwà. Ndishìndikila, ditwà
dyà cimanyinu, ditwà dyà cìtampì. Aci’s mbulelèlà ànu bwà
menemene ebu. Mpindyewu, ke dîbà dyûdì mutwìbwe cìtampì
mu Bukalenge bwà Nzambì ndyôdì adi.
141 Pììkalà dibèji adi dìkaadikù ditwìbwe cìtampì kacya
bilondèshìle mikenji, mujaadiki wa mikàndà mitwà byâlà
patòòke, nè dînà dyèndè difùndapù, cìdi cìlonda mikenji pàdìci
ànu dibèji apu’s, mwanèètù. Ncyà bushùwà. Mbulelèlà anyì?
142 Nènku muntu yêyè ànu muledììbwe kùdì Nyumà wa Nzambì,
kacìyì diitabuuja dyà budìngìbudìngì to kàdi mûle bulelèlà tèntè
nè Nyumà wa Nzambì, Yêyè mmumutwìlemu cìtampì too nè
ku Ditùkù dyà bupikudi bwèndè. Yêyè neìkalè bu Kilistò, leelù
ewu; neìkalè bu Kilistò, mààlabà; neìkalè bu Kilistò, ditùkù
dyàlondà. Mu mateeta, ùdi bu Kilistò; mu ntàtu, yêyè ùdi bu
Kilistò; mu nzala, yêyè ùdi bu Kilistò; mu disànka, yêyè ùdi bu
Kilistò. Myaba yônsò nudi numumòna mulùme anyì mukàjì, ùdi
bu Kilistò, bwalu mmutwìbwe cìtampì kùdì Nyumà Mwîmpè.
Nudi bamòne cîndì njinga kwamba aci anyì? Aci kî n’nyumà
webè to.
143 Mwanèètù wa balùme, mwanèètù wa bakàjì, lekèlà kunàya
nè Nzambì ntàntà mupìte bule to, bwalu cikondo eci ncifwànyìne
kulwa pàdi cikondo cyà cyanga cìpìcila ku ciibi cyèbè. Dîbà
adi bàyaaya neebè nè ku dikunji dyà dyabùlù, pashììshe
bàdi bàkutùbula dicì nènku kùcyèna kàbìdì mwà kuumvwa
Èvànjeelìyò wa butùmbi awu to. “Udi uswa kwamba cinyì?”
Kwàkumona mushinga Wèndè to. Nudi bamanyè cìdì dipenda
dyà Nyumà Mwîmpè nè ncinyì anyì? NkuMubènga. Ncyà
bushùwà.
144 Ndîbà kaayì dìdìbo bàpenda Nyumà Mwîmpè?
Pààkabèngàbo Yesù Kilistò, bààkaMubììkila nè Beelèzèbùlà.
Nènku byenzedi mene bìvwàYe wènza abi, kwambabò nè: “Wêwè
udi ucyènza ku bukòòkeshi bwà Beelèzèbùlà.” Yesù wàkambila
bantu, nè, cìvwàbo benzè aci’s. Kabàvwa baMwitàbùùje to.
145 Kàdi muntu yêyè ùbènga kwitabuuja Bulelèlà pàdì Bulelèlà
buleejiibwa kùdìye, kàdi ùbènga bwà kuBwìtabuuja, dîbà adi
aci cìdi cìbùjikija. Ncyà bushùwà.
146 Pa nànku wêwè kùyì mumanyè Mukalenge dilòòlò edi to,
kutàmba ànu dilabula dikesè dyûdì mwenzè adi. Wêwè kùyì
mumanyè Mukalenge bu Musùngidi mulenga, wa musàngeelu,
wa dinanga; kwèna muswè kwenza nànku anyì, dilòòlò edi,
mpindyewu mene? Kabyèna bìkèngela bwà wêwè kulwa ku
cyoshelu to; udi mwà kulwa pawìkalà muswè. Kàdi pawìkalà
kùyì muMumanyè to…

147 Ntèèlèjaayikù katancì kakesè cyanàànà, pììkalàbi nè ndi
mupetè luse ku mêsù kwènù, bu mwanèènù wa balùme, nwênù
nungiitabuuja nè ndi musadidi Wendè. Mpindyewu, ndi ntèèka
eci ndambù cyà mêmè nkààyaanyì, kàdi ndi ncyènza bwà
kiipàcìlà kampàndà. Nwênù nwitabuuja nè ndi muswìkàkàne
nè Nzambì wa Bukolè bwônsò, panwìkalà nwitabuuja nànku,
ntèèlèjaayi mpindyewu. Kulekediku dîbà dijuuka pa wêwè to
pàdì cintu kampàndà kacìyì cyele lwongò mu mwoyi wèbè to,
cyà nè udi mwena Kilistò, nè udi mu ditalala nè mwena lukunà
webè, udi mu ditalala nè Nzambì.
148 “Ki bwà cinyì biikàle babingìshììbwe ku diitabuuja, tudi nè
ditalala nè Nzambì ku Mukalenge Yesù Kilistò.” Loomò 5.1. “Ki
bwà cinyì biikàle babingìshììbwe ku diitabuuja, tudi nè ditalala
nè Nzambì ku Mukalenge wetù Yesù Kilistò.”
149 Wêwè mwikale nè lukunà nè mutumba neebè kampàndà, nè
mukwàbò muntu kampànda udi mukwenzele bibì, nè muntu awu
mmukwenzele bibì; pawìkalà wêwè, munda mwà mwoyi wèbè,
kùyì mwà kunanga muntu awu to, kwangaci dilabula adi to. Udi
nè cyà kunanga aba bàdì kabàyì bakunangè. Wêwè munangè
aba bàdì bakunangè, bangènzàmpèkààtù’s bàtu benza cintu
cìmwècìmwè aci. Kàdi wêwè udi mpindyewu, nè cyà kunanga,
kî ng’ànu bwà kwenza bu nè ncyenzedi cyà butèndeleedi to, kàdi
cyà cyùmukila munda mwà mwoyi wèbè amu.
150 Cîmvwà munùlòmbe bwà nwênù kunsambidila, ditùkù adi
aci, anyì mu dìndà emu, bwànyì mêmè. Ndi ndisangana nè
ndi ntàmba kudyùla bantu, mùshindù wùdì bakàjì bàvwàla, nè
bintu byà mùshindù awu. Ncyêna muswè kwikala nànku to,
mbibì. Mpindyewu nyěwù ncìtonda, kaaba aka mene nè, ndi
mupììle. Kàdi nkààdikù mumòne bambi bàpàtuka bènza bintu
bìdì kabìyì byà mu Mifùndu, ke mêmè kwamba nè: “Mpindyewu
abi’s mbibì.” Ndi nganyì bwà kubalumbulwisha’s? Nzambì ke
Mulumbulwishi wabò. Nzambì umùshèku nyumà awu kûndì.
Ngììkale bu Mukalenge Yesù. Aci…
151 Nè pììkalà…eci ncilelèlà, mwanèètù wanyì, tèèlejà, dîngà
ditùkù, dîngà ditùkù, kwàkupetakù mpùngà wa kwikala kàbìdì
mu èkèleezìyà to.
152 Pândì ngùùmukà nè ngààlukila, mukàjàànyì ùdi ùngambila
nè: “Udi mumanyè Kampàndà anyi?”

“Èyowà’s.”
“Uvwakù mumanyè nè mmufwè ditùkù adi anyì?”

153 Mwab’ewu, mulundà wanyì wa kale, utùvwà banàye nendè,
bu nsongààlùmè, Will Edgar King. Yêyè’s nyàànaanyì, kacya
ànu ncìvwa mwânà mutkesè. Tuvwa ànu pàmwè. Tuvwa tulààla
pàmwè. Tuvwa basòmbe, tulòba pàmwè, bu bânà bakesè
bàà balùme, nè twenda tukola. Kàdi pâmvwà dyàmwàmwà
dyà mbû…Nsongààlùmè, nsongààlùmè mupàyàme uvwa
mwondòpììbwe musangu kampàndà, dyondopa dyà kùdì

Nzambì, ùvwa wènda ànu wèndakana kàdi mmufwè dyàkàmwè
nè dìsaamà dyà mwoyi. Nganyì uvwakù mufwànyìne kwikala
mwelè meeji nè: “Will Edgar King”? Wìpacila ku bidimu
mwandamukùlù anyì dikùmi mushààdile kûndì, mupàyàme,
nsongààlùmè, wìpacila ku kìlô makùmi mwandamukùlù
nè umwe nànku, wènda wèndakana, nè mubidi tumatuma;
nsongààlùmè nè mukàjì mukesè mwîmpè, bânà bakesè bàsàtù
anyì bànaayi, kàdi mutòkòke muyè. Ùvwa musumbidyanganyi
munène wa beena màkàjiinyì à byàkudyà bàà ku sud kwàka.
Mwanzù mulenga, nzùbu mulenga, dîku dilenga, kàdi
wàkangaciibwa mùshindù awu. [Mwanèètù Branham ùdi
ùtuuta cishòndò—Muf.]

Mwanèètù, Nzambì…Musùùkà wèndè wùdi mu byanza byà
Nzambì mwakàne wîkala mwà kumupèèsha cilumbulwidi cyà
mùshindù mujaalàme.
154 Tudi basòmbe kaaba aka, dilòòlò edi. Ànu Nzambì ngudi
mumanyè kutwìkalà mu dìndà. Mpindyewu, wêwè kùyì mu
bulongàme nè Nzambì to…Patùdì tusambila apa, ànu mu
mwoyi wèbè mpindyewu mene; kî nkûndì mêmè to, kî nkùdì
bantu to, kàdi munda mwà mwoyi wèbè, kumpàlà kwà Nzambì,
ambà nè: “Mukalenge Yesù, ndi ànu munkacì mwà kunàya eku
nè eku. Kàdi, dilòòlò edi, ndi ngùmvwa munda mwà mwoyi
wànyì nè eci ke cikondo cîndì muswè kuKwitaba mu kaabujimà
bu Musùngidi wanyì. Nènku kubangila ànu ku cyôcì eci, ku
ngâsà Webè, nêntangilè buludì ku Kàlvarìyò, nè kwenda lwendu
lujaalàme lwà nsòmbelu wa bwena Kilistò.”

Tudikù mwà kusambila.
155 Taatù wa mu Dyulu, Wêwè utùdì banangè nè tweyemena,
bamanyè nùnku nè, bu mwambi, mwakwidi, mfìla bintu byà
nyumà kùdì bantu, mwimàne kaaba aka dilòòlò edi pankacì
pàà bààmwoyi nè bafwè, mumanyè nùnku nè, dîngà ditùkù,
kakùyì mpatà nànsha mikesè to, nebìkengelè bwà mêmè
kulumbulula bwà dîyì dyônsò, ku Nkwasa wa Cilumbulwidi
wa Kilistò. Pa kumòna balùme nè bakàjì mu mwab’ewu, bantu
balenga bàà dikèma, bafwànyìne kwenza cintu kanà cyônsò
cîndì mufwànyìne kubàlòmba bwà kwenza aci, Taatù. [Katùpà
kàà mukàbà wà mêyì munda mutupù—Muf.]…kumòna muntu
kampàndà mu lukèngelu, nè mwoyi mwîmpè. Mpindyewu,
Mukalenge, mbikolè, bu muntu, pàmwè naabò, bwà kutwàla
mêyì à àtàpangana awu, bwà nè, bàdi nè cyà kwakidila Kilistò
anyì kubèngiibwa.
156 Taatù, aci cìdi cìtùfikisha ku dimanya nè ndi nè dinanga dyà
kùdì Nzambì, dikezùke bwà bwalu bwàbò, kî ncintu kampàndà
cìdì cifwànyìne kubenzela bibì to, kàdi cintu kampàndà
cìdì cibànange, bwà Cyendèlèèlè. Nènku ndi mubàlàmbùle
Mwan’Èbè, Mukalenge Yesù, Wîkala mwà kwimana pa kaaba
kààbò ku Ditùkù dyà Cilumbulwidi awu.



28 DÎYÌ DYAKULA

157 Taatù, ndi ndòmba bwà Wàkidilèku muntu nè muntu.
Ncìvwakù mulòmbe bwà byanza kwediibwabì muulu to. Ncìvwa
mudyǔmvwè bwà kwenza nànku to, kàdi mvwa muumvwè nè
kùdi bààbûngì kaaba aka, Taatù, bàdì baswè kwenda pabwîpì
Neebè. Mbaswè kudìlekelela bôbò biinè, nè bàdi munkacì mwà
kucyènza mpindyewu mene. Ku diitabuuja, ndi ncììtabuuja,
Mukalenge, nè bàdi mpindyewu bàtèèka ku luseke bujitu bukesè
bwônsò, bàmba nè: “Kubangila ànu ku dilòòlò edi, pa kumòna nè
mwoyi ngwà citùpà cîpì menemene, nànsha bìshi, kakwènamu
cyà nsongomù to, ndi muswè kutùùla byônsò bîndì naabì bwà
Mukalenge Yesù.” Nènku, Nzambì, enzàku nè, kuumukila ku
dilòòlò edi, běndè mùshindù awu.
158 Nènku dîbà adi, Taatù, swâkù bwà bantu bàmwèbàmwè
abu bàlwe kaaba aka bàngatè mèèsà à Mukalenge, dilòòlò
edi, mpindyewu, mubidi mucìbùlùdiibwe wà Mukalenge Yesù
Kilistò. Nè pashììshe tudi…Bôbò benzè aci nè mwoyi wà meeji
matòòke, Wêwè wâkamba nè Wêwè neùbàbììshè ku lufù ku
Ditùkù dyà ndekeelu nè neùbàpèèshè Mwoyi wà kashidi. Enzàku
bintu ebi, Taatù wa musàngeelu, bwalu tudi tulòmba nùnku mu
Dînà dyà Yesù, Mwan’Èbè. Amen.
159 Ncyàkunukonka nè mbanganyì bàdì badìlàmbùle to, kàdi
ndi ngèèla meeji nè bààbûngì bàà kunùdì mbenzè nànku. Nènku,
mêmè mwinè, ndi mucyěnzè munda mwà mwoyi wànyì nè:
“Mukalenge, nguumùshèku nyumà wa didyula awu kûndì.”
160 Mpindyewu, ncyêna ndyûla bantu, mwîsù mwàbò to, kàdi
ndi ngènzela nànku munda mwà mwoyi wànyì. Ndi mmòna
inǎbànzà wènda ùpweka nè mùsèèsù, nangànangà aci, nè mmòna
nè kî mmuvwàle bilenga byà menemene to, ndi ngàmba nè: “Aci
kî ncibì anyì?” Munda mwà mwoyi wànyì; ncyêna ncyàmbila
muntu mukwàbò nànsha umwe to. Ndekeelu wa byônsò, abu’s
mbumutàngìle, yêyè’s ùdi nè budììkadidi bwà disungula. Kêna
nè bukenji bwà kucyènza to; Kilistò wàkasùmba mwoyi wèndè;
kàdi pàmwǎpa kêna ùmvwa to.
161 Pa nànku, kî mbwà mêmè kudyula to; lekèlaayi Nzambì ěnzè
nànku. Pândì mu cyambilu, nênyiishè Èvànjeelìyò mu mùshindù
mutàmbe bwîmpè wûndìku pàànyì mumanyè, nè bìdì bìshààla
abi nêmbìlàmbùle Nzambì. Mukalenge ànùbènèshè, balundà
bàànyì.
162 Mpindyewu netwìkalè mwà kwenza mudimu wà mèèsà à
Mukalenge, ànu mu tusunsa tukesè cyanàànà emu. Mbanganyì
bàdì bììtabuuja mèèsà à Mukalenge? [Disangisha dìdi dyàmba
nè: “Amen.”—Muf.] Twasàkidilaayi. Ke cyàkatùlòmbà Yesù
Kilistò bwà kwenza aci, wàmba bwà, kwangata bitùpà
bicìbulula byà mubidi Wèndè, nè kucyènza too nè pààlukilàYe
cyàkàbìdì. Nènku panwìkalà nwênù bàdì bììtabuuja eci nè
m’Bulelèlà, nè baswè bwà kwikalakù nè cikondo cikesè cyà
bwobùmwè neetù, mu nyùngulukilu wa Dîyì dyà Nzambì



CIDIMU CYÀ CYANGA 29

kaaba aka, netwìkalè nè disànka bwà nwênù—bwà nwênù
kushààla neetù nè—nè kupìcila mu cikondo eci. Kabìyì nànku
to, netùtangalajè, ànu mu katancì kakesè cyanàànà emu. Tudi
baswè bwà nwênù kushààla pàmwè nè bakwàbò bônsò, nànsha
bìshi, bwà nwakùmbanakù mwà kumòna mùshindù wutùdì
twangata mèèsà à Mukalenge. Eci kacyèna ànu…
163 Eci cìdi, kàbìdì, bwà dyondopa dyà kùdì Nzambì. Nudi
bamanyè nànku anyì? Pààkadyà Izàlèèlà cifwànyikijilu eci,
mwânà wa mùkòòkò, paasàkà awu, bààkenza lwendu bidimu
makùmi ànaayi mu cipèèlà, nè kupàtuka kakùyì muntu nànsha
umwe nè butekètè munkacì mwàbò to. Anjì elààyibì meeji
ku bwalu abu, muntu nànsha umwe nè butekète, mu bidimu
makùmi ànaayi. Mèèsà à Mukalenge, cimanyinu cyà beena
kwitabuuja.
164 Mpindyewu, mu Kolìntò wa Kumpàlà nshapìtà wa 11,
kubangila ku mvensà wa 23, nêmbalè cyôcì eci bwà dyàkalenga
dyà èkèleezìyà. Pôlò ngudi wakula ewu.

Bwalu ndi mupetè kùdì Mukalenge…cîndì…
munùtwàdìle kàbìdì,…Mukalenge Yesù mu bufùkù
bùmwèbùmwè…bwàkamutungilàbo abu wàkangata
dyâmpà:
Nè—nè pààkamanàye kusàkidila, wàkadìcìbula, nè

kwamba nè: Angàtaayi, nè nùdye: eci mmubidi wànyì,
wùdì mucìbùdììbwe bwà bwalu bwènù: nwìkalààyi
nwenza nùnku bwà kumvùluka.
Bilondèshìle mùshindù wà mwomùmwè…

wàkangata lupànzà, pààkamanàye kudyà didyà
dyà dilòòlò, kwamba nè: Elu ndupànzà lwà cipungidi
cipyacìpyà mu mashi àànyì: enzààyi nùnku, misangu
yônsò yinùdì nulùnwa, bwà kumvùluka.
Bwalu misangu yônsò yinwènzà nùnku, nudyà

dyâmpà edi, nè nunwà lupànzà elu, nudi…nuleeja
patòòke lufù lwà Mukalenge too nè pààlwàye.

165 Aci kî ncilenga anyì? “Kuleeja patòòke lufù Lwèndè too nè
pààlwàYe.”

Ki bwà cinyì ewu yônsò wâdyà dyâmpà edi, nè wânwà
lupànzà lwà Mukalenge elu, kàyì mukùmbànyìne to,
neìkalè mupììle kùdì mubidi nè mashi byà Mukalenge.

166 “Eci cìdi cyùmvwija cinyì, Mwanèètù Branham?” Cìdi
cyùmvwija nùnku: Wêwè mulwè nè mwangàte mèèsà à
Mukalenge, kàdi kuya pambèlu nè kwikala nè nsòmbelu
wa mùshindù mushììlàngàne nè nsòmbelu udi mwena Kilistò
nè cyà kwikala nendè, udi utwàla bundù nè dyediibwa dyà
mâyì ku makàsà ku bwalu bwà Mukalenge Yesù Kilistò. Udi
ucyùmvwa anyì? Pawìkalà mwena Kilistò, lwâkù. Wêwè kùyì
mwena Kilistò to, kùdìdìngi kulwa kudyà to. Tàngilààyi.

Kàdimuntu àdìkenkètè yêyèmwine, nè pa nànku àdye
dyâmpà, nè ànwe…lupànzà alu.
Bwalu…(mvensà wa 29) Bwalu ewu udi udyà nè

ùnwa kàyì mukùmbànyìne to, ùdyadya nè ùnwanwa
dipììla dyèndè yêyè mwinè, kàyì ùjingulula mubidi wà
Mukalenge to.
Bwà bwalu ebu bààbûngì bàdi bàsaama nè batekète

munkacì mwènù,…bààbûngì mbalààle tulù.
Bwalu…bìvwa bìkèngela bwà twêtù

kudìlumbulwisha twêtù biinè, bwà kabìlù kukèngela
bwà twêtù kulumbulwishiibwa to.
Kàdi patùdì tulumbulwishiibwa, tudi tunyookiibwa

kùdì Mukalenge, bwà katùlu kupììshiibwa pàmwè nè
bàà pa buloba to.

167 Patùdì tudyà dyâmpà edi nè tunwà lupànzà elu,
tùdìkenkètaayi twêtù biinè, twambè nè: “Mpindyewu, ndi
ngènda lwendu lukùmbànyìne anyì?” Èè, mêmè ncyêna
ngènda lwendu lukùmbànyìne to, to. Kàdi Kilistò, munda
mwànyì, ùdi ùmfikisha ku dyenda lwendu lukùmbànyìne. Ndi
muMunangè. Ndi mMufìdila bujaadiki. Ncyêna mupwàngàne
to; ncyàdyàkwikalakù mupwàngàne to, pa buloba ebu. Kwêna
mupwàngàne to; kwàdyàkwikalakù mupwàngàne to. Kàdi
dinanga dyànyì kùdìYe, nè Yêyè ùndekela ngììkale nè mwoyi
Bwèndè, nènku ndi munangè kucyènza nè kuMufìdila bujaadiki.
Ncyêna mpàtuka nkenza maalu macimbàkàne, nè kwenza bintu
bibì, bìdì bìtwàla bundù ku Dînà Dyèndè nànsha.
168 Bwalu, mêmè mujandùle nè ndi ngènza cintu kampàndà,
dîbà adi ndi munyookììbwe kùdì Mukalenge. Bwà cinyì Nzambì
ùdi wènza nànku’s? “Bwà katwìkadi twâlwa kupììshiibwa
pàmwè nè bàà pa buloba to.”
169 Mpindyewu, kùdi dishììlangana dinène pankacì pàà mwena
kwitabuuja nè mwena bupidyà. Nzambì ùdi wènza dishììlangana
adi.
170 Vùlukààyi nè, beena kwitabuuja mu Èjiipìtù bàvwa bônsò
munda amu, (Mwînshì mwà cinyì?) mwînshì mwà mashi.
Mwânà wa mùkòòkò wùvwa mushipììbwe. Nè mashi èndè,
àvwa mamyamìnyììbwe nè hizòpà, pa ciibi apu. Tàngilààyi
kwàkatèèkiibwàwu. “Pa mukamba wà ciibi,” mbwena kwamba
nè mùnòkò ewu, citùpà cyà ciibi. “Mukamba wà ciibi, nè ku
dikunji dyà ciibi.” Nudi numòna cìdìci anyì? Nkùrusè, nkàmà
yà bidimu kumpàlà kwà Mwânà wa mùkòòkò wà Nzambì
kulwa nè kushipiibwa. Kàdi cifwànyikijilu cyà Mwânà wa
mùkòòkò, cyàkatèèkiibwa pa mukamba nè ku ciibi. Nènku
mwena Izàlèèlà yônsò, uvwa ulwa mwînshì mwà mashi awu,
bàvwa bamukàndìke bwà kupàtuka kàbìdì. Ki bwalu mbwôbù
abu’s, babàkàndìke bwà kupàtuka. Bàvwa mwînshì mwà
mashi. Kabàvwa mwà kuya pàvwà mêyì matùma kaàyì malwè

bwà kwasa lwendu to, mêyì matùma bwà kuya kumpàlà;
cifwànyikijilu cyà Kilistò.
171 “Musangu wùmwè, bwalu ku Mulàmbù wùmwèpelè,
Yêyè mmupwàngàje, bwà kashidi, aba bàdì bajidììbwe mu
Kilistò Yesù; musangu wùmwèpelè, bwà kashidi.” Kakwèna
kàbìdì dyalukila dyà paanyimà nànsha, kakwèna kàbìdì
byà diya ku cikampàndà, kakwèna kàbìdì byà diya ku
cikansanga to. Kaa, wêwè’s neùtwe cìmpìngà, wenza bintu
bìdì bibì; nyingàlàlà ànu cyanàànà ùlwe. Nwamònu anyì? Kàdi
musangu wùmwèpelè Kilistò ùdi ùjidila musùùkà wà muntu,
ku dimuuja tèntè nè Nyumà Mwîmpè, mmupwàngàne bwà
kashidi. Ki bwalu mbwôbù abu’s, kakùcyèna kàbìdì dijinga dyà
kupàtuka to. “Bwalu mukuukwidi, pàdìye ànu ùkezudiibwa
kêna kàbìdì nè civùlukilu to,” anyì, “dijinga,” nkudimwinu
mujaalàme. “Mukuukwidi, pàdìye ànu ùkezudiibwa musangu
wùmwèpelè’s!” Kaa, mvw’a kujingakù ànu ngààcìbweja mu
ndòndò’s. “Mukuukwidi,” mwena kwitabuuja awu, “pàdìye ànu
ùkezudiibwa, kêna kàbìdì nè dijinga dyà mpèkaatù to, kashidi.”
Cilumbù ncikosa bwà kashidi! “Bwalu Yêyè mmupwàngàje, ku
Mulàmbù wùmwèpelè, bwà kashidi, aba bàdì mu Kilistò Yesù.”
Maalu à pa buloba àdi àshààla màfwè, kùcyèna kàbìdì uàcyùka
to. Dinanga dyèbè nditèèka pa bintu byà ku Dyulu.
172 Mpindyewu, wêwè wamba mûdì mwena Kilistò, kàdi
mucǐkàle ànu nè nsòmbelu yà maalu à pa buloba, dîbà adi udi
munkacì mwà kunyookiibwa kùdì Mukalenge, bwalu kabìvwa
bìkèngela bwà wêwè kupììshiibwa pàmwè nè bàà pa buloba to.
“Ki bwà cinyì, panùdì nudìsangisha…”

Ki bwà cinyì, bânà bèètù wanyì, panùdì nudìsangisha
bwà kudyà, nwìndilanganè muntu nè mukwèndè.
(Tàngilààyi.)
Nènku muntu yêyè nè nzala, àdiilè kwèndè kumbèlu;

bwà kanùlù kudìsangisha bwà dipììshiibwa to. Nènku
bwà bìdì bìshààla…Nêmbìtèèkè mu bulongàme
pângààlwà.

173 Nudi numòna Pôlò kaaba aka. Beena Kolìntò abu,
kabààkacyùmvwa to. Kuyabò kuntwaku, nè kudyàbo
nè kukwàcikabò maalà ku mèèsà à Mukalenge. Nènku
kudyàbo nè kunwà, kwenza byônsò bibì. Pôlò mmwambè
nè: “Panùdì nudìsangisha, muntu yêyè nè nzala, àdiilè kwèndè
kumbèlu. Kàdi panùdì nudìsangisha, nwìndilanganè muntu
nè mukwèndè.” Mu ngaakwìlù mukwàbò nè: “Nwìndilanganè
muntu nè mukwèndè.”

Wêwè udi wamba nè: “Mpindyewu, mwanèètù kampàndà
nyêyè ewu ûndì ncìyì ngèèla meeji nè ùdi nè cyà kwangata
mèèsà à Mukalenge to.” Èè, kwàshi lubilu kuntwaku bwà
kumwela pambèlu to; ikàlà nendè nè lutùùlù. Paanyimà pàà
disangisha dimanè kujika, mu mùshindù kampàndà mwîmpè,

lwâkù kwèndè ku nzùbu dilòòlò kampàndà nè nùsòmbelè panshì,
ambà nè: “Mwanèètù, ndi…Ùmfwìlèku luse pììkalàbi nè ndi
mupììle. Kàdi mvwa mukumòne kaaba aka, ditùkù adi, mu
mùsèèsù mwàmwa, mukwàcike maalà,” cyônsò cìvwàye wènza
aci: “upàtuka nè inǎbànzà mukwàbò kampàndà uvwa kàyì
mukàjèèbè to, kàdi ngwêwè ewu udyà mèèsà à Mukalenge.
Ndi mukunange, mwanèètù. Lekèlà—lekèlà wêwè nè mêmè
tusambidile bwalu ebu nè tubùlongòlòlè.” Nwamònu anyì?
Indìlàngànaayi muntu nè mukwèndè. Ikàlaayi basadidyanganyi
muntu nè mukwèndè. Kwìkadi munène mutàmbe muntu
mukwàbò to. Teetà bwà kumòna mùshindù wûdì mwà kwikala
mukesè.
174 Misangu yàbûngì ntu ànu muumvwè, bàmba nè: “Kwìkadikù
munène ku mêsù kwèbè wêwè to.” Wêwè munène, cììkale
ku mêsù kwà Nzambì. Ku mêsù kwèbè wêwè ikàlà mukesè.
Muntu yônsò udi udìpwekesha awu, Nzambì neàmubàndishè.
Kàdi aba bàdì bàdìbàndisha abu, Nzambì neàbàfikishe ku
dipwekeshiibwa. Nwamònu anyì? Ikàlà mukesè.
175 Muntu ewu ùdi wàmba nè: “Èè, yêyè’s ùdi…”

“Èè, ndi mumanyè kàdi ndi…yêyè’s mmwanèètù. Ndi
muswè kwikala mumusadidi, nudi numòna’s.” Ikàlaayi
basadidyanganyi muntu nè mukwèndè. Nangàngànaayi muntu
nè mukwèndè, mu mùshindù wà nè, kaa, ekèlekèle, wà nwênù—
nwênù…
176 Tuvwa nè ciibidilu cyà kwimba kaamusambu kakesè.
Ncyêna mumanyè ní nudi bakàvùlùke mpindyewu’s. Tuvwa mwà
kwimba nè:

Mwonjì wùdì wùswìkakajà ùbèneshiibwè
Myoyi yètù mu dinanga dyà bwena Kilistò;
Bwobùmwè bwà meeji à buuwetù
Mbufwànàngàne nè bwà ku Dyulu.
Patùdì tutàpuluka,
Bìdi bìtùsaama ku mwoyi;
Kàdi netwìkalè ànu baswìkàkàne mu mwoyi,
Nè batèkèmène bwà kutwìlanganakù

cyàkàbìdì.
177 Pangààkiimana kuntwaku mu nkìtà yà Saint-Angelo ayi,
nè kutàngila myadija kuntwaku, eku nè eku, bu mu ntàntà
wa kìlòmèètà umwè nè citùpà, mwînshì mwà buloba, nkìtà,
mùvwàbo nè cyà kujiika bafwè bààbò. Kàdi lwà mu ditumba
amu mwàkadi tuunkìta tukesè menemene, atu tùvwa twà
bânà, mùvwàbo bàtèèka bânà mu ditumba amu. Nènku kùvwa
kaèkèleezìyà kakesè kuntwaku, kùvwàbo nè cyà kusokomena.
178 Mêmè kupweka kuntwaku mu kàtèdralè kàà kale kàà
beena Loomò mùvwàbo bàbwôshila ku dikunji, bàbèèlela nyama
yà ntambwe bwà kubàdyayì. Mêmè kupàtuka mwaba awu
munkacì mwà wôwò mwaba awu, nè kwimana mwaba awu.

Mêmè kukènzakana. Ncìvwa mwanjì kucìmòna to. Bitocì byônsò
bìvwà bìpònemù abi; kàdi’s ke myaba minène mùvwà nyama
yà ntambwe yìpàtukila amu. Mêmè kwenda too nè lwà mwaba
wûmvwà ngèèla meeji nè ke wàkadì bwinà bwà ntambwe,
mùvwà beena Kilistò bàfwìla. Mêmè kwela byanza byànyì
muulu; kwimana mwaba awu. Mêmè kwamba ne: “Éyì Yesù,
mêmè’s ndi cifùkììbwà cìdì kacìyì cikùmbànyìne to, pa kwela
meeji nè bânà bèètù bààkatwà cìtampì ku bujaadiki bwàbò
kaaba aka, mukana mwà nyama yà ntambwe, nè bikwàbò, bwà
bwalu bwà Yesù Kilistò.”
179 Kwenzekabì nè ngììmanè, nè ntàngìlè paanyimà pàànyì,
nè muntu kampàndà ùvwa mubàndìshe nkùrusè wa kale
mukàyàbàle awu kuulu, mwimànyìne lwà kuntu kwàka. Mêmè
kubanga kwimbila mu mwoyi wànyì nè: “Pa kakùnà kule kwàka
kùvwa kwimàne nkùrusè mukàyàbàle wa kale awu, dìbèndelà
dyà dikèngà nè bundù.”
180 Mùvwà bantu abu munda mwà bikondo; buloba bujimà
mbubolesha nè mashi à Mukalenge…bafwìle diitabuuja bàà
Mukalenge Yesù Kilistò. Mêmè kudyàmbidila nè: “Nkantu
kakesè kaayì, kàà kale katùdì twêtù aba’s wè!” Pândì ngèèla
meeji bwà kwenza kalwendu kakesè kàà bumpàndànjìlà,
pàmwǎpa bìkèngela bwà mêmè kutwàla kaadikengeshiibwa
kakesè, kàà muntu kampàndà ùkuseka. Ndi nshààla ciibùlùndù,
mu mùshindù wà—mu mùshindù wà bantu bàmbùnguluja
bikolè. Aci kacyèna nè cìdìci cìshintulula to. Bààkabùnguluja
bantu eku nè eku kumpàlà kwànyì. Bààkenza bintu byà
mùshindù awu, nè kubììkila nè cikampàndà, cikansanga,
anyì cikankènga. Ndi nè Èvànjeelìyò wa kuyiisha; ndi nè
Mukalenge ûndì munange; ndi nè kiipàcìlà kàà kukùmbaja.
Nènku pangààfikà ku ndekeelu wa njila, ndi muswè kulwa, nè
yônsò wa kunùdì, ngàmba nùnku ewu nè: “Ndi mulwangàne
mvità mîmpè.”
181 Dìmwè dyà ku malòòlò aa, kakùyì mpatà to, nêndìsangànè
mwimàne ku cyambilu, pììkalà kwîsù kwànyì eku mwà
kutòòkoloka, mishìkù yànyì neyìdìbùtè, nè nêngììkalè…Ntu
misangu yônsò ànu muswè kupìcila mu cyambilu mùshindù
awu, kwalukila ku Butùmbi. Dìmwè dyà ku matùkù àdì panshì
aa, nênyiishè diyiisha dyànyì dyà ndekeelu. Nêngěnzè dibììkila
dyànyì dyà ku cyoshelu dyà ndekeelu. Nênsambidilè mubèèdì
wa ndekeelu. Ndi muswè kufwà nè Bible mu cyanza cyànyì,
mwikàle nsòka Dînà dyà Mukalenge Yesù Kilistò. Kulwangana
mvità mîmpè; kujikija lùbilu.
182 Bânà bèètù bàà balùme nè bàà bakàjì bananga, cyônsò
cìdìku aci, pììkalàku cintu kampàndà mu nsòmbelu webè,
cibèngangana nè Kilistò, tucìtondè, tùseemenààyi kaaba aka
mpindyewu bwà kwangata mèèsà à Mukalenge; tusanga myoyi
yètù pàmwè bu bwobùmwè bwà diitabuuja dyà bwena Kilistò,
bwà kulekela Mukalenge wetù Yesù ùmanya nè tudi baMunangè

nè mwoyi wètù wônsò. Udikù mwà kucyènza mpindyewu patùdì
twimba apa anyì? (Nènku, Teddy, bu wêwè mwà kuswà…)
183 Ngèèla meeji nè bàdi bàlwa ku nseke yônsò. Ncyà
bushùwà anyì, mwanèètù? [Mwanèètù Neville ùdi wàmba nè:
“Èyowà.”—Muf.] Mpindyewu bu bakùlù mwà kulwakù kumpàlà
eku mpindyewu bwà kutùkwàcisha, nè kwimana kaaba aka.
Kàdi mpenyì panùdì nubangila, nduseke kaayì, Mwanèètù
Neville, elu luseke anyì? [Mwanèètù Neville ùdi wàndamuna.]
Èyo. Bânà bèètù aba mpindyewu, bàdi nè ndongolwelu kaaba
aka, wa mùshindù wutwìkala twêtù bônsò katùyì mwà kulwa
dyàkàmwè to.
184 Nènku mpindyewu nudi nulwa bwà kudyà neetù mèèsà à
Mukalenge pàmwè. Netwìkalè nè disànkà bwà nwênù kudyà
neetù pàmwè mèèsà aa. [Katùpà kàà mukàbà wà mêyì munda
mutupù—Muf.]
185 Ndi mutwìshììbwe nè tudi bônsò mwà kwamba, dilòòlò
edi nè, tudi nè disànka bwà mutùdì beena Kilistò. Cyenzedi
citùdì bafùme ku dyenza aci, ncyà kùkaadi bidimu bììpacila ku
binunu bìbìdì. Kumpàlà kwà diya dyà Mukalenge wetù Yesù,
Yêyè wàkatùtùmina dîyì bwà kwenza cyôcì eci, nè bwà kucyènza
too nè pààlukilàYè cyàkàbìdì. Nè Yêyè mmutùpè ditwìshiibwa
dyà Dîyì Dyèndè Yêyè mwinè, dìdì kadìyì mwà kupangila adi,
kadìyìku mwà kupangila nànsha. Yêyè wàkamba nè: “Ewu
udi udyà mubidi Wànyì nè ùnwa Mashi Àànyì ùdi nè Mwoyi
wà kashidi, nè Mêmè nêmmubììshè ku lufù ku Ditùkù dyà
ndekeelu,” Yone Munsantu nshapìtà mwi6.
186 Aci cìdi cìmpèèsha ditèkemena dyàbûngì, paanyimà pàà
mumòne ntèndeleelu yà mashimi yà pa buloba; dikuukwila dyà
dîbà, nè dikuukwila dyà mpìngù, nè mmwènenu yàbò yônsò yà
buumùntù butàmbe-mfùkilu ayi. Kàdi, nànsha nànku, kumòna
Dîyì edi, mùshindù wùdìDi kadìyì mwà kupangila’s wè! Nè Yêyè
Utu mujaadìke nè kaDyèna mwà kupangila awu, mmutùpèèshe
mulayì Wèndè wà Nzambì ewu, wà nè Yêyè neàtùbiishè ku lufù
ku Ditùkù dyà ndekeelu.
187 Mpindyewu, bwà beenyi bàdì batwěndèle, kùdi ànu kantu
kakesè ndambù ku eci katàmbe citùdì bafùme ku dyenza.
Nênnùbadìlèci, dyàmbedi, mu Bible, mu Yone Munsantu
nshapìtà wa 13, mvensà mwi2, kubangilakù.

Nènku didyà dyà dilòòlò dimanè kujika, dyabùlù
mumanè…kutèèka mu mwoyi wà Yudààsà
Mpongoloki, mwânà wa Simonà, bwà kumutungila;
Yesù mumanyè nè…Taatù ùvwa mufìle bintu byônsò

mu cyanza cyèndè,…nè yêyè ùvwa mufùmìne kùdì
Nzambì, nè muyè ku Nzambì;
Yêyè kujuuka ku didyà dyà dilòòlò adi,…kutèèka

bilàmbà byèndè ku luseke; nè kwangata ditwàyà, nè
kudìjìngiladì.

Paanyimà pàà cyôcì aci yêyè kupòngolola mâyì mu
mbaafù, nè kubanga kwowesha bayiidi mâyì kumakàsà,
nè kubàkùpula nè ditwàyà dyàkadìàye mudìjìngìle adi.

Pashììshe kulwayè kùdì Simonà Peetèlò:…Peetèlò
kumwambilayè nè: Mukalenge, wêwè ungwowesha
mêmè mâyì ku makàsà anyì?

Yesù kwandamuna nè kumwambila nè: Cîndì
ngènza mpindyewu eci kwêna mucìmanyè to…;
kàdi neùmanyè pashììshe.

Peetèlò kumwambila nè: Wêwè kwàkungwowesha
mâyì ku makàsà àànyì to. Yesù kumwandamuna nè:
Mêmè ncìyì mukwowèshe mâyì to, kwèna naanyì mu
bwobùmwè to.

Simonà Peetèlò kumwambila nè: Mukalenge, kî
ng’ànu makàsà àànyì nkààyawù to, kàdi…byanza
byànyì nè…mutù.

Yesù wàkamwambila nè: Ewu udi mwowèshììbwe,
kabyèna bìkèngela bwà kwowa…ànu kwowa mâyì ku
makàsà èndè, kàdi mmukezùke mu kantu nè kantu
kônsò:…nudi bakezùke, kàdi kî mbônsò to.

Bwalu yêyè ùvwa mumanyè ewu uvwa nè cyà
kumutungila; ki bwà cinyì wàkamba nè: Nwênù bônsò
kanwèna bakezùke to.

Nànku paanyimà pàà yêyèmumanè kubwòweshamâyì
ku makàsà, nè mumanè kwangata bilàmbà byèndè,
nè…kusòmba panshì cyàkàbìdì, kubàmbilayè nè: Nudi
bamanyè cîndì munwenzèle eci anyì?

Nudi numbììkila Mulongeshi nè Mukalenge: nènku
nudi nwamba bîmpè; bwalu ke cîndì.

Pììkalàbi dîba adi nè mêmè, Mukalenge wenù nè
Mulongeshi, munwowèshè mâyì ku makàsà; nwênù…
bìvwa bìkèngela kwoweshangana mâyì ku makàsà
muntu nè mukwèndè.

Bwalu ndi munùpèèshe cileejilu, bwà nè nwênu nudi
nè cyà kwenza mungǎnwěnzèdì emu.

…nudi bàà disànka bu nwênù mwà kumanya bintu
ebi nè kubyènza.

188 Cìtu ndîyì ditùma dyà tabernacle ewu, mu—mu cikondo
cyà bidimu makùmi àbìdì nè byà mu njila byà diikalakù
dyèndè, bwà tutu misangu yônsò twenza dyoweshangana dyà
mâyì ku makàsà. Ba-Baptistes bààkacyenza kumpàlà kwà
Mpenta; Mpenta wàkacyènza mu matùkù à mbangilu; pashììshe
kutùngunuka naacì. Nànku tudi, dilòòlò edi, bu misangu yônsò
ànu tutùmikila dîyì ditùmà edi.

189 Tudi nè mwaba, kaaba aka, wùbììkidiibwa nè cibambalu
cyà disambila. Bainǎbànzà bàdi bàbwela mu cyôcì aci, bwà
kutùmikila dîyì dinène ditùma dìdì Nzambì mutùshììle edi.
190 Nènku bantu balùme bàdi bàbwela mu cibambalu amu, ku
disambila…ku bìrô ebi lwà kaaba aka, bìrô byà balami. Nènku
tudi twenza dyoweshangana dyà mâyì ku makàsà.
191 Nènku wêwè, mwenyi, udi neetù dilòòlò edi awu, kî
mmwenyi to, kàdi mwena mwàbò wa mu Bukalenge, pawìkalà
kacya kùyikù mwanjì kutùmikila eci to, mulùme anyì mukàjì,
tudi tukulòmba nè mwoyi mujimà nè tukubììkila bwà kulwa
kudisanga neetù mu bwobùmwè ebu. Nènku pawìkalà kacya
kùtukù mwanjì kucyènza kwônsò eku to, tudi bafwànyìne
kwikala nè disànkà dyà kwikalakù neebè mu bwobùmwè dilòòlò
edi, bwà musangu wèbè wà kumpàlà, pàmwè neetù. Nànsha
nànku, wêwè kùyì udyùmvwa nè udi muswè kucyènza to,
cintu kampàndà cìkulubakaja bwà kwalukila kwèbè kumbèlu
dyàkàmwè, anyì cintu kampàndà, tudi baswè kwamba nè tudi
nè disànka bu munùvwà neetù kaaba aka dilòòlò edi.
192 Ndikù ndòmba luse bwà dikòsoloja dyà diyiisha dyànyì, nè
bikwàbò, mùshindù wûndì mwenze, ncyêna ànu muyiishi wa
menemene to, twamb’eku twamb’eku, nè pashììshe, mbyenze ànu
bu bilwè mu mùshindù wà kawùyì mwelela meeji to, ncyenze
bu cicìkolèshekù ndambù bwànyì. Pashììshe ndambù, pàmwǎpa,
Mukalenge neàngambùlwìshè mu maalu aa.
193 Nènku pàmwǎpa paanyimà pàà mêmè mumanè kufùma ku
wesètè…Ndi ntèkemena nè Mukalenge ùdi ùmpèèsha diikisha
dîmpè kuntwaku, bwà ngaamòna mwà kwalukila, nè pàmwǎpa
pàmwè nè Mwanèètù Neville nè mêmè twenza ditàbuluja
dîmpè dyà nkulunkulu mwab’ewu bwà ndambù wa malòòlò, pa
dilongesha dyà Dîyì.
194 Kùdi muntu kampàndà, udi mufùme ku ditwìlangana naanyì
leelù ewu, mmuswè kubàtiijiibwa mu musùlù mwàmwa. Ndi
mufwànyìne kwikala nè disànkà dyà kubàtiiza muntu kanà
yônsò, mu mwaba kanà wônsò ewu. Bìdi ànu bîmpè. Mpindyewu,
tudi…
195 Tudi misangu yônsò ànu tunùjingila difika dilenga mu
Branham Tabernacle. Twêtù katwènaku dìngumba to. Katwèna
tubèngangana nè màngumba to, kàdi katwèna ànu bàà cyena-
màngumba to. Pa nànku, tudi ànu misangu yônsò tunùjingila
difika dilenga. Katwèna nè buumambàlà kaaba aka nànsha
bùmwè to. Tudi ànu nè bwobùmwè muntu nè mukwèndè, pàdìbi
nè: “Mashi à Yesù Kilistò, Mwânà wa Nzambì, àdi àtùkezula ku—
ku bubì bwônsò.”
196 Nènku too nè patwàsangilà cyàkàbìdì, ditalala nè ngâsà
wa Nzambì bììkalèku nè muntu nè muntu wa kunùdì. Ndi
ndòmba bwà Nzambì ùmusheku bubèèdì munkacì mwènù, nè
ànùpèèshèku lwendu lwîmpè, lwà dikùbiibwa mu dyalukila

kumèènù dilòòlò edi, bukolè bwà mubidi nè dikàndà,
batèkèmène bwà kutwìlangana neenù kaaba aka mu diisâtù
dilòòlò.
197 Too nè ku dîbà adi, ngâsà Wendè ìkalè neenù, patùdì
tujuukila kuulu apa bu nwênù mwà kuswà. (Mpaasàtà,
angàtà…) Mpaasàtà ewu, Mwanèètù Neville, neàtangalajè mu
mwâkù wà disambila. 

